
PAULO TỸ CARTAHAN:
ROMA TÁKEAGMỸ CARTA
1Paulo tỹ rá vẽ. Isỹ ẽmã tỹ Roma tá ke agmỹ rán

hã vẽ.
Jesus Cristomỹ rãnhrãj tĩ vỹ tỹ inh nĩ. Ti hã tóg

inh fẽg, isỹ tỹ apóstolo nĩ jé. Kỹ tóg inh kuprẽg gé,
isỹ vẽnh karmỹ vẽnh vĩ sér kãmén jé, Topẽ tỹ ẽgmỹ
vẽnh vĩ jẽnẽ ja ẽn ti. 2Topẽ vỹ vãsỹ ti vĩ tó tĩ ag mỹ:
“ha inh kósin kãmén,” he ja nĩgtĩ, 3hã vỹ: ẽg Senhor
tỹ Jesus Cristo he mũ. Tỹ tóg vãsỹ pã'imág tỹ Davi
krẽ'krẽ ag kã ũ nĩ. 4Kỹ tóg tỹ ẽprã ke nĩ, Davi ri ke.
Hã ra tóg tỹ Topẽ kósin nĩ gé, hã kỹ tóg ti ter kar kỹ
ti rĩnmãn ja nĩ. Topẽ vỹ ti tỹ ũnmág hanmũ gé sir,
ẽg Senhor tỹ Jesus tỹ.

5Topẽ hã ne isar han', Jesus tugrĩn. Ti hã ne inh
fẽg', isỹ tỹ apóstolo nĩn jé, isỹ fóg ag karmỹ ti kãmén
jé, kanhgág ag mỹ ke gé, ag tỹ ti ki ge jé, ti vĩ kri fi
jé, ti jiji mẽ kỹ.

6Ũ tỹ inh vĩ mẽg mũ vỹ tỹ ãjag nỹtĩ gé. Topẽ vỹ
ãjag kuprẽg, hã kỹ ãjag tóg tỹ Jesus Cristo tũ nỹtĩ.
7 Kỹ sóg ãjag mỹ vẽnh rá jẽnẽg mũ, Topẽ tỹ ãjag to
há nĩn kỹ. Roma tá ãjag tóg nỹtĩ. Hã kỹ sóg ẽg jóg
tỹ Topẽmỹ: “ag tar han nĩ, agmỹ vẽjykre kusa nĩm
nĩ,” he tĩ. Ẽg Senhor tỹ Jesus Cristomỹ sóg ãjag tó tĩ
gé.

Paulo tỹ Roma tá ke ag ve sór
8Ha mẽ, vẽnh kar vỹ ãjag tỹ ti ki ge kỹ nỹtĩ tag

mẽ huri, kỹ sóg ãjag to Topẽ mỹ vĩ há han tĩ, Jesus
Cristo tugrĩn. Ti hã mré sóg vẽmén tĩ. 9 Ti hã mỹ

sóg rãnhrãj tĩ. To krónh ke tũ sóg nĩgtĩ, hã kỹ sóg ti
kósin kãme sér ẽn tó tĩ. Ti hãmré sóg ãjag jagfy vĩ tĩ
gé, kỹ tóg ki kanhró nĩ. Kurã kar ki sóg ãjag kãmén
tĩgtĩ. 10 Isỹ ti mré vẽmén kỹ sóg ãjag tó tĩ, sỹ kejẽn
ãjag ve sór kỹ. Ti tỹ kejẽn ti mỹ há nĩn kỹ tóg inh
mỹ: he, henh ke mũ. 11 Sỹ ãjag mỹ Topẽ kuprĩg tỹ
inh kanhrãn ja ẽn kãmén sór vẽ, ãjag tỹ inh vĩ jẽmẽ
kỹ tar nỹtĩ jé. 12Kỹ ẽg tóg jagnẽ tar han ke mũ sir,
ẽg tỹ jagnẽ jykre ven kỹ, ãjag tỹ isỹ Jesus ki rã kỹ nĩ
ven kỹ, isỹ ãjag tỹ ti ki ge kỹ nỹtĩ ven kỹ ke gé.

13 Inh kanhkã', inh mỹ tóg ãjag tỹ tag ki kanhró
nỹtĩnh há tĩ, hamẽ: ãjag venh tĩg ke to sóg jykrén tỹ
hẽn ri ke han huri, hã ra tóg inh mỹ ki króm ke ja
tũ nĩ ver. Isỹ ãjagmỹTopẽ vĩ kãmén sór vẽ,Roma ki
ke ũ ag mỹ ke gé, ag kã mĩ ũ tỹ Topẽ ki ge jé. 14Fóg
kar agmỹ sóg Topẽ vĩ tó tĩ, kanhgág agmỹ ke gé, ũ
tỹ nénũki kanhró agmỹ,ũ tỹ nénũki kagtĩg agmỹ
ke gé. Topẽ vỹ inhmỹ: “ha agmỹ tó, fagmỹ ke gé,”
he ja nĩgtĩ. 15Hã kỹ sóg Roma tá tó sórmũ gé, Topẽ
vĩ sér ẽn ti.

Topẽ jykre tar
16 Inh pijé Topẽ vĩ sér tag to mỹ'ãg sórmũ'. Topẽ

hã ne tag to ẽg kren han tĩ', ẽg tỹ kri fin kỹ. Topẽ
jykre tar hã vẽ. Judeu ag kren han sór tógmũ, kar
kỹ fógkarkegé,kanhgágkarkegé, fagkegé. 17Tag
hã ki ẽg tóg Topẽ jykre ki kanhró nỹtĩnhmũ, Topẽ
vĩ sér hã ki. Ẽg tỹ ti ki rã hã kỹ ẽg tóg ti mỹ kuryj
nỹtĩ. Hã kỹ tag tóg rán kỹ nĩ, ha mẽ: “ẽg tỹ Topẽ ki
rã hã tugnĩn ẽg tóg ti mỹ kuryj nỹtĩnh kemũ. Kỹ ẽg
rĩnrĩrmãn kemũ,” he ja tóg nĩ.

Ẽprã ke ag jykre pãno

18Hã ra Topẽ tóg jũ nĩ gé, kanhkã tá. Ũ tỹ ti ki
ẽkrég tũ ag to tóg jũ mũ. Topẽ vỹ ag mỹ tỹ nén ũ
tũ nĩ, hã kỹ ag tóg vẽjykre kuryj han sór tũ nĩgtĩ.
19Topẽ jykre há nĩn ki kanhró ag tóg nỹtĩ vẽ, ag tỹ
ki kanhrãn sór kỹ. Topẽ vỹ ẽg kar mỹ tag ven tĩ.

20Ẽg pijé Topẽ vég tĩ'. Hã ra tóg nén ũ kar han, ẽg
tỹ nén vég mũ kar. Ẽn vigve kỹ ẽg tóg ti jykre mág
nĩ ẽn ki kanhró nĩ sir. “Ũ tỹ tag han mũ vỹ tỹ ũn
mág nĩ. Ti jykre vỹ tar nĩ,” he jé ẽg tóg ke mũ. “Hã
ra ag tóg ki kanhrãn jãvãnh nỹtĩ, hã kỹ Topẽ tóg ag
to jũnh ke mũ. 21Ti tỹ tỹ Topẽ nĩn ki kanhró ag tóg
nỹtĩ vẽ. Hã ra ag tóg ti to: “Topẽ vẽ,” he tũ nĩgtĩ. Ti
tỹ tỹ ũn mág nĩ tag tó sór tũ ag tóg nĩgtĩ. Ti mỹ ag
tóg: “inh mỹ tóg há tĩ,” he tũ nĩgtĩ gé, ti tỹ ag ki rĩr
há hanmũ ra. Nén ũ há to jykrén ki kagtĩg ag nỹtĩ.
22 “Ki kanhrómág inh nĩ,” he ag tóg tĩ, hã ra ag tóg
krĩ vẽnh mỹ nỹtĩ ha. 23Kỹ ag tóg Topẽ pẽ tag jẽgja
kã, ũn ter vãnh tag jẽgja kã ẽprã ke kãgrá fẽgmũ sir,
ẽprã ke ag kãgter tĩ ra. Sẽsĩ kãgrá vin ag tĩ gé,misu
tỹ fa tỹ 4 (ke) ag kãgrá ke gé, pỹn kãgrá ke gé. Tag
vỹ agmỹ tỹ topẽ nỹtĩ sir.

24Hã kỹ Topẽ tóg ag tugvãnh mũ sir, ag tỹ ag tỹ
nén to énmũ ẽn han sór nỹtĩn kỹ. Jagnẽ kavénh ag
tóg mũ sir. 25 Topẽ vĩ kri fi jãvãnh ra ag tóg vẽnh ó
hã kri fig tĩ. Ag tỹ ũ tỹ nén ũ kar han ja ẽn to: “Topẽ
vẽ,” henh ke vẽ vẽ, hã ra ag tóg ti tỹ nén han ja to:
“Topẽ vẽ,” he sórmũ, ón kỹ. Ũ tỹ nén ũ kar hanmũ
hã ne ti pir mỹ tỹ ũn mág nĩ', ti hã mỹ ẽg tóg vĩ há
han kemũ'. To krónh kenh ke tũ ẽg nĩ. Hã vẽ.

26Ag tỹ Topẽ tỹ nén han ja to: “Topẽ vẽ,” hen kỹ
Topẽ tóg ag tugvãnh gé, ag tỹ ag tỹ nén to én mũ
ẽn han jé, ẽg kavénh tĩ ẽn. Ag prũ fag tỹ ag mré nỹ

tũg kỹ fag tóg jagnẽ hã mré ti vẽnhmỹ hanmũ sir,
mỹr, hamẽ. 27Kỹ fagmén ag tóg ag prũ fagmré nỹ
tovãnh kỹ jagnẽ to én mũ gé sir. Jagnẽ to én kỹ ag
tóg jagnẽ mré nỹ kỹ ti kórég han mũ gé sir, jagnẽ
kavénh kỹ. Hã kỹ ag tóg ag tỹ Topẽ tovãnh to jagtar
nỹtĩnhmũ. Ti tỹ ag vóg kónãn hã vẽ.

28Ve ra ha. Topẽ ki ẽkrén jãvãnh ag tóg nỹtĩ, ti to
é he kỹ. Hã kỹ tóg ag tugvãnh ja nĩgtĩ gé sir, vẽnh
kato, ag tỹ vẽjykre pãno han sór kỹ. “Ha han, ge kỹ
sir,” he ja tóg nĩgtĩ, Topẽ ti. 29Vẽjykre pãno tỹ ag tóg
fór nỹtĩ ha, ti kórég tãvĩ tỹ. Nén kar to én (ka)mẽ ag
nỹtĩ. Vẽjykre kuryj han vãnh ag nỹtĩ. Jagnẽ tũ to én,
jagnẽ kãgtén, jagnẽ vĩ kafãn, jagnẽmỹ un'ón, jagnẽ
krĩn kónãn, jagnẽ to vĩ kónãn, 30 jagnẽ to un'ón,
Topẽ kato tẽ mág, jagnẽ vóg kónãn ke gé. “Ag kãfór
vỹ tỹ inh nĩ,” he ag tóg tĩ, kỹ ag tóg vẽso nén ũ há tó
tĩ, ón kỹ. “Inh hỹn vẽjykre pãno tỹ ne hanmũ, ũri?“
he ag tóg tĩ, kurã kar ki. Ag mỹnh fag vĩ han vãnh
ag tóg nỹtĩ gé, ag panh ag vĩ ti, fag ke gé. 31Krĩ tũ
ag nỹtĩ. Ón kỹ ag tóg jagnẽmré nén kar to jykrén tĩ,
ag tỹ ki króm ke tũ ra. Jagnẽ to há nỹtĩ ki kagtĩg ag
nỹtĩ, kỹ ag tóg jagnẽ jagãgtãn ki kagtĩg nỹtĩ gé, fag
ke gé. 32 Topẽ vỹ ũ tỹ tag han mũ to: “kãgter jé ag
tóg kemũ,” he ja nĩgtĩ. Ag tỹ tag ki kanhró ra ag tóg
han tĩ sir. Kỹ ag tóg ũ tỹ tag han mũ to há nỹtĩ gé,
mỹr, hamẽ.

2
Topẽ tỹ vẽjykre pãno to jũ

1 Fóg mré kanhgág ag vỹ vẽjykre kórég tag han
kãn tĩ, kỹag tóg Judeuagmỹkórégnỹtĩ. Hãra Judeu
ag vỹ ti kórég han tĩ gé, ag tỹ ón kỹ ag to: “kórég

ag nỹtĩ,” he mũ ra. Hã kỹ ag tóg ag jykre tugrĩn ti
kórég venh ke mũ gé, fag ke gé. 2 Topẽ vỹ ti jykre
kuryj tugrĩn ũ tỹ tag han mũ vóg kónãn ke mũ. Ti
tỹ kehávẽ. 3Ũn jykre kórégag tógagmỹkórégnỹtĩ,
Judeu agmỹ, hã ra ag tóg hã han tĩ gé. Kỹ ag hỹn hẽ
ri kenh mũ, Topẽ tỹ ag vóg kónãn tũ nĩ jé? Ag vóg
kónãn jé tógkemũ,havemnĩ, fag ke gé. 4Ver tóg ẽg
to há nĩ, ver tóg ẽg to fen nĩnh mũ, ver tóg jũ vãnh
nĩ, Topẽ ti. Ti tỹ ẽg tỹ ẽg jykre kórég tovãnh ve sór
vẽ, hã kỹ tóg ver ẽg to há tãvĩ nĩ. Hã ra tóg agmỹ tỹ
nénũ tũnĩ venĩ. 5Kutuagnỹtĩ, vẽjykrepãno tovãnh
jãvãnh ag nỹtĩ, hã kỹ Topẽ tỹ ag to jũ tóg komẽr hã
mág rã nĩ. Kejẽn tóg ti tỹ vẽnh kar jykre venh ke
kurã pétẽm ke mũ sir. Kỹ ag tóg, Topẽ tỹ ag vóg
kónãnvenhkemũ, fagkegé. Kỹvẽnhkarvỹ ti jykre
kuryj venh kemũ, ti tỹ ẽgmỹ ki hã tómũ ti. 6Ti hã
ne ẽgmỹ, ẽg tỹ nén han ja ẽn kaja nĩm ke mũ'. 7Ẽn
kã tóg ẽg mỹ ẽg rĩr krỹg ja tũ ven ke mũ, ũn jykre
kuryj ag mỹ, fag mỹ ke gé. Ẽg tỹ ti jykre há to tar
nỹtĩn kỹ tóg ẽg mỹ ẽg rĩr krỹg ja tũ ven ke mũ, ẽg
tỹ tá tỹ ũn mág nỹtĩ jé. 8Hã ra tóg ũ vóg kónãn ke
mũ gé. Ũ ag tóg ag tỹ nén han sórmũ ẽn hã han tĩ.
Vẽnh vĩ há kri fi jãvãnh ag nỹtĩ, ag tỹ vẽjykre pãno
han sór kỹ. Hã kỹ tóg ag vóg kónãn ke mũ, fag ke
gé. 9Ũ tỹ vẽjykre pãno han mũ kar vỹ kanẽ junjur
kemũ, jagtar jagy han kỹ. Ag tỹ tỹ Judeu nỹtĩ ra ag
tóg jagtar ke mũ, kar kỹ fóg kar ag ke gé, kanhgág
kar ag ke gé, fag ke gé. 10Ũ tỹ vẽjykre kuryj hanmũ
tỹ tóg ũnmág hynhan kemũ hã ra, to tóg vĩ há han
ke mũ. Ẽg mỹ tóg vẽjykre kusa nĩm ke mũ, ẽg tỹ tỹ
Judeu nỹtĩ ra, kar kỹ fóg ag mỹ ke gé, kanhgág ag

mỹ ke gé, fag mỹ ke gé.
11Ha vé, Topẽ mỹ ti tỹ nén ũ tũ nĩ, Judeu ag, fóg

ag, kanhgág ag. Ti mỹ ẽg tóg tỹ ũn pir nỹtĩ. 12Ũ ag
tóg Topẽ vĩmẽ ja tũ nỹtĩ. Kỹ ag tóg ti kórég kar han
mũ sir, fag ke gé. Kỹ ag tóg nũgme ki vár ke mũ sir,
inferno ki, ag jykre kórég to. Ag jãvo Judeu ag vỹ
Topẽ vĩ mẽ ja nĩgtĩ. Hã ra ag tóg ti kórég han tĩ gé.
Kỹ Topẽ tóg ag vóg kónãn ke mũ gé sir. 13Ha vé, ẽg
tỹ Topẽ vĩ mẽgmũ ra han tũ nĩn kỹ ẽg Topẽ mỹ há
tũ nỹtĩ. Ẽg tỹ ti vĩ ki króm kỹ ẽg tóg ti mỹ kuryj nỹtĩ.
14 Fóg ag mré kanhgág ag vỹ Topẽ vĩ mẽ ja tũ nỹtĩ
ver, ũ tỹ Judeu jykre han tũ kar ag. Ge ra vẽjykre
há tóg ag mỹ sér tĩ, ag tỹ Topẽ vĩ mẽ ja tũ ra. Kỹ
ag tỹ vẽjykre há han sór mũ tag vỹ ag mỹ tỹ ag tỹ
ki króm nĩ. 15 Topẽ tỹ nén tó ja ẽn vỹ ag kã kã nĩ,
hã kỹ ag tóg han sór mũ, ag tỹ mẽ ja tũ ra. Hã kỹ
tóg ag mỹ sér tĩ, ag tỹ nén ũ há han kỹ. Jãvo tóg ag
mỹ e tĩ, ag tỹ ti kórég han kỹ. Ag tỹ Topẽ vĩ mẽ ja
tũ ra ag tóg vẽjykrehá ki kanhró nỹtĩ. 16Kejẽn Topẽ
tóg JesusCristomỹ: “ag jykrevekãnnĩ, fag jykreke
gé,” henhkemũ, ti kurãẽnkã. Kỹvẽnhkar jykrevỹ
vẽnh ven ke mũ, ag jykre kórégmré hã, ag tỹ vẽnh
kar vatánh tá nén han ja ti, fag jykre ke gé. Tag hã
tó sóg tĩ, sỹ vẽnh kar mỹ ti vĩ sér kãmén kỹ.

Judeu ag tỹ Topẽ vĩ mranh ja
17 Ha vé, Judeu ag mỹ tóg sér tĩ, ag tỹ tỹ Judeu

nỹtĩn kỹ. “Topẽ ne ẽg jyvẽn ja nĩgtĩ', kỹ ẽg nũgme
ki vár ke tũ nĩ,” he ag tóg tĩ. “Topẽ to ẽg há nỹtĩ,” he
ag tóg tĩ gé. 18 Ti tỹ ẽg ki nén ve sór mũ ki kanhró
ag tóg nỹtĩ. Ti vĩ ki tóg rán kỹ nĩ. Hã kỹ ag tóg ẽn
ve kỹ vẽjykre kuryj ki kanhró nỹtĩ. 19Hã kỹ ũ tỹ ki
kagtĩg ag tóg agmỹ ũn kyvó ag ri ke nỹtĩ. Kỹ ag tóg

agmỹ jẽngrẽ han sór tĩ, agmỹ Topẽ vĩ tó kỹ. 20Ũ tỹ
ki kagtĩg ag kanhrãn ag tóg tĩ, ón kỹ, fag ke gé, gĩr
ag ke gé. “Topẽ vĩ vỹ há nĩ, vẽjykre há vẽ, ki hã tóg
tó tĩ, hã to ẽgTopẽ ki kanhrãn tĩ,” he ag tóg tĩ, ón kỹ.
21Ũ mỹ ag tóg: “nén ũ péju tũg nĩ,” he tĩ. Hã ra ag
tóg ũ tũ péju tĩ. 22Ón kỹ ag tóg: “ã prũ tũ fi mré nỹ
tũgnĩ, ãmén tũmrénỹ tũgnĩ gé,” he tĩ. Hãraag tóg
fagmrénỹgnỹ tĩ. Ónkỹag tógvẽnhkãgrá tỹ topẽ to:
“Topẽ pijé',” he tĩ. Hã ra ag tóg vẽnh kãgrá ag jo ĩn
krẽm ag tũ péju tĩ. 23 “Topẽ vỹ ẽg jyvẽn ja nĩgtĩ,” he
ag tóg tĩ. Hã ra ag tóg ti vĩmranh tĩ. Topẽkavénh ag
tóg tĩ. 24Hã kỹ tag tóg rán kỹ nĩ, Judeu ag to, hamẽ:
“ãjag jykre kórég ve kỹ fóg ag mré kanhgág ag vỹ
Topẽ jykre to: kórég ti hỹn nĩ, he tĩ,” he ja tóg nĩgtĩ,
Judeu ag to, Topẽ vĩ rán ki.

25Há ti nĩ, ẽg tỹ tỹ Judeu nỹtĩ ti, ẽg tỹ Topẽ vĩ ki
króm kỹ. Ẽg tỹ hã ra ti vĩ mranh kỹ tóg ẽgmỹnén ũ
háhanke tũnĩ, ẽg tỹ tỹ Judeunỹtĩ ra. Fóg ri ke vỹ tỹ
ẽg nỹtĩ, kanhgág ri ke, ẽg tỹ ti vĩmranh kỹ. 26Kejẽn
fóg ũ tóg sir Topẽ vĩ ki krómmũ, kanhgág ũ hẽn ri
ke mũn. Kỹ tóg Topẽ mỹ tỹ Judeu ri ke nĩ sir, ti tỹ
Topẽ vĩ ki króm to. 27Hã kỹ fóg agmré kanhgág ag
vỹ Judeu ag jykre kórég tónh ke mũ, ha vem nĩ, ag
tỹ Topẽ vĩ ki króm kỹ. Topẽ vĩmranh ag tóg tĩ, ag tỹ
Topẽ vĩ rá vég nỹtĩ ra. Hã tó jé ag tóg kemũ, fóg ag,
kanhgág ag ke gé. 28-29Ón kỹ ag tóg tỹ Judeu nỹtĩ,
ag pijé tỹ Topẽ tũ pẽ nỹtĩ'. Ón kỹ ag gré fár junun
vỹ kym kỹ nĩ, Topẽ tỹ ag mỹ: “kym ra,” he ja nĩn
kỹ. Kỹ ag tóg tag tugnĩn jagnẽmỹ: “Topẽ tũ vỹ tỹ ẽg
nỹtĩ,” he tĩ. Hã ra ũ tỹ tỹ Topẽ tũ nỹtĩ ag vỹ ag fe tỹ
ti ki rã tĩ, kỹ ag jykre vỹ kuryj kar nĩ'. Topẽ kuprĩg

ne ẽg jykre kurynh tĩ'. Kỹ Topẽ tóg ẽgmỹ vĩ há han
tĩ gé sir, ẽg jykre há nỹtĩn kỹ. Ti pijé ẽprã ke ri ke ón
kỹ vĩ há han tĩ', ti ki ge kỹ nỹtĩ ag mỹ. Ẽg hã vỹ tỹ
Topẽ krẽ nỹtĩ'.

3
1 Kỹ Judeu ag hỹn inh mỹ: “kỹn mỹ há tũ nĩ, ẽg

tỹ tỹ Judeu ag krẽ nỹtĩn kỹ?“ he sórmũ. “Ẽg gré fár
junun kymkỹ nĩn kỹnmỹ tỹ nén ũ tũ nĩ?“ he sór ag
hỹn mũ. 2 Vó, há tãvĩ ti nĩ gé. Ẽg hã mỹ tóg ti vĩ ti
tó ja nĩgtĩ, ẽg tỹ tỹ Judeu krẽ nỹtĩn kỹ. 3 Ẽg kã mĩ ũ
tóg ti vĩ kri fig tũ nĩgtĩ. Hã ra Topẽ pijé ag tugrĩn ti
tỹ nén tó ja ẽn han ke tũ nĩ'. Ẽg tỹ ti vĩ han tũ ra tóg
ti tỹ nén tó mũ ẽn han tĩ, Topẽ ti, ẽg jãvo. 4Ón vãnh
ti nĩgtĩ. Ẽprã ke ag ne ónón tĩ'. Hã ra Topẽ tóg ón ke
tũ pẽ nĩ. Hã kỹ tag tóg rán kỹ nĩ, hã vỹ: “vẽnh kar
vỹ venh ke mũ, ã tỹ ã vĩ han tĩ ẽn ti,” he mũ. “Ũ tỹ
ã jykre tugnỹm kỹ tóg venh kemũ sir,” he ja tóg nĩ,
Topẽmỹ. Hã ra tóg ge nĩ.

5Kỹ Judeu ag hỹn ón kỹ inh mỹ: “kỹn hỹn há nĩ,
ẽg jykre pãno ti,” he sór mũ. “Hã ra Topẽ tóg to ẽg
vóg kónãn sórmũ, ti tỹ tỹ nén ũ há nĩ ra. Tag tugrĩn
tóg jykre pãno nĩ ve nĩ,” he sór ag hỹnmũ. Ẽprã ke
ag vĩ hã vẽ. 6Hã ra tóg kygnẽ kỹ nĩ. Topẽ jykre hã
nehánĩ', inhhã. Ti jykrehánĩnkỹ tóg ẽprãke jykre
to: “há tũ ti nĩ,” henh kemũ.

7Hã ra Judeu ũ ag tóg ón kỹ: “vẽnhmỹ ẽg ki króm
kỹnỹtĩ vẽ,” he tĩ gé. “Ẽg ón tugrĩnTopẽ tỹ tỹ ũnmág
nĩ tag vỹ vẽnh ven mũ. Hã kỹ ti tỹ ẽg ónmũ tag to:
“inh vĩ mranh ja ãjag tóg nĩgtĩ,” hen kỹ tóg hã tũ tó
mũ, Topẽ ti,” he ag tóg tĩ, ón kỹ. 8 “Ti kórég han jé

ẽg tóg kemũ, Topẽ tỹ ẽg jykre kórég tỹ nénũháhan
jé,” he ag tóg tĩ, ón kỹ. Kỹ ag tóg iso ón kỹ: “tag tó ti
tĩ, Paulo ti,” he tĩ gé. Ũ tỹ tag tómũ ag vóg kónãn jé
tóg kemũ, Topẽ ti, ti jykre kuryj nĩn kỹ, ha vem nĩ.

Ẽg kar tỹ Topẽ vĩ mranh kãn
9Kỹ isỹ Judeu ag to ne tó nẽ? Ẽgmỹ fóg ag kãfór

nỹtĩ, ẽg tỹ tỹ Judeu nỹtĩn kỹ? Vó, ag kãfór tũ ẽg nỹtĩ.
Topẽ vĩ mranh kãn ẽgmỹr, Judeu, fóg, kanhgág, ag,
fag, ẽg kar mỹr. Tag tó inh huri. Hã ra tóg ge nĩ.
10Hãkỹ tag tóg rán kỹ nĩ gé, hamẽ: “ũn jykre kuryj
vỹ tũ tĩ,ũn jykrekuryj venhke tũpẽẽgnĩ. 11Vẽjykre
há han ki kagtĩg kar ẽg nỹtĩ. Ũ tỹ Topẽ jykre han
sórmũ vỹ tũ tĩ. 12Ẽg kar vỹ Topẽ japry tovãnh kãn
kỹ nỹtĩ. Jykre kórég kar ẽg nỹtĩ. Vẽjykre kuryj han
vãnh ẽg nỹtĩ. Ũn jykre há venh ke tũ pẽ ẽg nĩ,” he
tóg. 13“Un'ón (ka)mẽkar ẽgnỹtĩ, jagnẽ to. Ẽg tỹ nén
ũ ter rã tĩg kỹ ti ger tóg fun ke tĩ. Ẽg ón vỹ nén ũ ter
ger tag ri ke nĩ. Jagnẽ mỹ ẽg tóg ónón tĩ gé. Ẽg vĩ
jũ tỹ ẽg tóg jagnẽ kãgtén ri ke han tĩ gé. Kỹ tóg pỹn
veneno ri ke nĩ. 14Vẽnh vĩ jũ tỹ ẽg fór nỹtĩ. Kỹ ẽg tóg
vẽnh kar mỹ vĩ kónãn tĩ,” he tóg. 15 “Jagnẽ kãgtén
(ka)mẽ ẽg nỹtĩ, tag hã tóg ẽgmỹ sér tĩ. 16 Ẽg tỹ hẽn
mĩ mũ kỹ ẽg tóg nén ũ kar kókég tĩ. Hã kỹ ẽg mré
ke fag vỹ jagtar nỹtĩ, ẽg to. 17 Ẽg pijé vẽjykre kusa
ve sór tĩ'. 18Topẽ kamẽg sór vãnh ẽg nỹtĩ,” he ja tóg
nĩgtĩ, Topẽ vĩ tỹ rán kỹ nĩ ki. Hã ra tóg ge nĩ.

19Hã ra ẽg kar vỹ tag ki kanhró nỹtĩ, ha mẽ. Ẽg
hãmỹ ti rán kỹ nĩ, Topẽ vĩ ti, ẽg tỹ ki króm jé. Hã ra
ẽg tógmranh kãn. Kỹ Topẽ tỹ ẽgmỹ: “ti kórég han
ã,” he mũ ra, ẽg tỹ ti mỹ ne tónh ke tóg tũ tĩ. Hã jé

tóg ẽgmỹ ti vĩ jẽnẽ ja nĩgtĩ, ẽg tỹ to ẽg kórégnĩ tag ki
kanhrãn jé. 20Topẽ vĩ ki króm kãn ja tũ ẽg tóg nỹtĩ,
hã kỹ ẽg kuryj tũ nỹtĩ, Topẽ mỹ. Hã ra ẽg tóg Topẽ
tỹ vãsỹ ẽg jyvẽn ja ẽnmẽkỹ ti vĩmranh ki kanhrãn
mũ, ti tỹ ẽg mỹ: “tag han tũg ra,” hen kỹ. Ge ra ẽg
tógmranh tĩ.

Topẽ tỹ ẽg kren han sór
21-22Vãhã Topẽ jykre kuryj tóg vẽnh ven ja nĩgtĩ.

Ti hã ne ẽg mỹ vẽnh pãte fón mũ sir', inhhã', ẽg tỹ
Jesus Cristo ki ge kỹ, ẽg tỹ ti tỹ ẽg jyvẽn ja ẽnmranh
ja ra. Ti jykre kuryj hã vẽ. Vãsỹ tóg tó ja nĩ, ti tỹ
tag han ke ti. Vãsỹ ti vĩ tó tĩ ag, profeta ẽn ag tóg
tó ja nĩgtĩ gé, ti jykre tãg ke ti. Ũ tỹ ti ki ge kỹ nỹtĩ
kar mỹ tóg vẽnh pãte fón tĩ. Kỹ ẽg kar tóg jagnẽ ri
ke nỹtĩ ha, ẽg tỹ ti ki ge kỹ. 23 Topẽ vĩ mranh kãn
ẽg. Vẽjykre kuryj han ki kagtĩg ẽg nỹtĩ. 24Hã ra tóg
ẽg jagãgtãn kỹ ẽgmỹ vẽnh pãte fón sórmũ. Fagrĩnh
mỹ ke vẽ. Kaãm ke tũ ẽg tóg nĩ. Jesus Cristo tugnĩn
tóg ẽg kren han sórmũ. 25 Topẽ ne Jesus fẽg', ti hã
tỹ ẽg tỹ Topẽ vĩ mranh tỹ tũ' he jé, ti kyvénh tỹ ẽg
jagfy ti ki kãkutẽ kỹ. Kỹ ẽg tóg ti ki rã kỹ há nỹtĩ sir.
Topẽ jykre kuryj hã vẽ sir. Jesus to ẽg ki kanhrãn
mũ, vẽjykre kuryj ti. Hã kỹ Topẽ tóg, ẽg tỹ vãsỹ ti vĩ
mranh ja ẽn to ẽg vóg kónãn ja tũ nĩ ver, ẽg to fen
kỹ, 26 ti tỹ ũri ẽgmỹ ti jykre tãg ven sór kỹ. Ti tỹ ẽg
mỹ vẽnh pãte fón kỹ ẽg tóg ti mỹ kugryj nỹtĩ sir, ẽg
tỹ Jesus ki gen kỹ. Topẽ jykre kuryj hã vẽ sir.

27Kỹ Judeu ag hỹn inhmỹ: “kỹ ẽgmỹTopẽmỹhá
tũ nỹtĩ, ẽg tỹ ti vĩ ki króm sór mũ ra?“ he sór mũ.
Hỹ, hã vẽ. Kórég ẽg nỹtĩ, hã kỹ ẽg tóg ti vĩ ki króm
sórmũ ramranh tĩ. Ẽg tỹ ti ki ge kỹ tóg ẽgmỹ vẽnh
pãte fón tĩ. Kỹ ẽg há nỹtĩ. 28 Tag ki kanhró ẽg nỹtĩ,

hamẽ. Ẽg tỹ Topẽ tỹ vãsỹ ẽgmỹ tó ja ẽn han sórmũ
ra ẽg jykre pãno vỹ ẽg kã kã nĩ nĩ. Ẽg tỹ Jesus ki gen
kỹ tóg ẽgmỹvẽnhpãte fón kemũhã ra. 29Topẽ pijé
Judeu ag tãvĩ vég nĩ nĩ'. Fóg ag vég ti nĩ gé, kanhgág
ag ke gé, fag ke gé. 30 Pir ti nĩ, Topẽ ti. Hã kỹ tóg ũ
tỹ ti ki ge mũ ag mỹ vẽnh pãte fón tĩ, Judeu ag mré
hã, fóg ag mré hã, kanhgág ag mré hã. Ẽg kar mỹ
tóg vẽnh pãte fón tĩ, agmỹ, fag mỹ ke gé.

31Kỹ ẽgmỹ ti ki ge kỹ Topẽ tỹ vãsỹ ẽgmỹ vẽjykre
nĩm ja ẽn tỹ tũ' he tĩ, Topẽ tỹ Judeu ag jyvẽn ja ẽn ti?
Vó. Vãhã ẽg ki króm há han ki kanhró nỹtĩ.

4
Topẽ tỹ Abraãomỹ vẽnh pãte fón

1 Kỹ Judeu ag hỹn inh mỹ: “ẽg jógjóg ve pẽ tỹ
Abraãohỹnhẽ ri ke tĩ?“ he sórmũ. 2-3“Nénũhákar
han ti tĩ, Abraão ti, hã tugrĩn tóg Topẽ mỹ tỹ ũn há
nĩ,” he sór ag hỹnmũ. Vó, hã tũ vẽ. Ti ki rã tugnĩn
ke vẽ. Hã kỹ tag vỹ ti to rán kỹ nĩ, ha mẽ: “Abraão
vỹ Topẽ ki rã, hã kỹ tóg Topẽmỹ tỹ ũn há nĩ, ti tỹ ti
ki rã tugrĩn,” he tógmũ, Topẽ vĩ rán ki. Ti tỹ nén ũ
há han tugrĩn Topẽ mỹ tỹ ũn há nĩ ra tóg vẽso: “tỹ
sóg ũn há nĩ, ag kar kãfór,” henh kemũ vẽ, vẽsỹ ũn
há han sór kỹ. Hã ra ẽg vẽsỹ ũn há han ki kagtĩg
nỹtĩ.

4Hã vé, ẽg rãnhrãj to ẽg tóg ẽg rãnhrãj kaja vég tĩ.
Fagrĩnhmỹ ke tũ vẽ, ẽg rãnhrãj kaja ti. 5Topẽ jykre
vỹ ge tũ nĩgtĩ. Ẽg tỹ ti ki ge kỹ ẽg tóg ti mỹ tỹ ũn há
nỹtĩ. Ẽg tỹ ti ki ge tugrĩn tóg ẽgmỹ vẽnh pãte fón tĩ,
ẽg tỹ ti vĩ mranh ja ti. Ẽg rãnhrãj pijé'. Topẽ tỹ nén
hanmũn hã vẽ.

6Hã kỹ vãsỹ ẽg pã'i tỹ Davi vỹ tó ja nĩgtĩ gé. Ũ tỹ
vẽjykre pãno han tĩ to tóg vĩ há han ja nĩ, ti tỹ Topẽ
ki rã kỹ. Topẽ tỹ ẽgmỹvẽnh pãte fón toDavi tóg tag
tó ja nĩgtĩ,hamẽ: 7 “Topẽ vỹ ẽg ve háhan kemũ,hã
kỹ tóg ẽgmỹ ẽg tỹ ti vĩ mranh ja ẽn tỹ vẽnh pãte fón
tĩ. Kỹ ẽg ve mãn ke tũ nĩ ha, ẽg jykre pãno ja ẽn ti,
ti tỹ vẽnh pãte fón kỹ nĩn kỹ. 8Topẽ vỹ ẽg ve há han
ke mũ, hã kỹ tóg ẽgmỹ ẽg tỹ ti vĩ mranh ja ẽn kaja
kórég ẽn ven ke tũ pẽ nĩ,” he ja tóg nĩgtĩ, Davi ti.

9Kỹ Judeu aghỹn inhmỹ: “Davi hỹnũ tỹ hẽ to tag
tó ja nĩgtĩ'?“ he sórmũ. “Judeu jykre han mũ ag to
ke mỹ vó, ag jykre han tũ ag to ke mỹ vó?“ he sór
ag hỹn mũ. Ẽg kar to ke vẽ. Ha vé, Abraão to sóg:
“ti tỹ Topẽ ki rã tugrĩn tóg tỹ Topẽmỹ ũn há nĩ,” he
ja nĩ. 10Kỹ ti jykre tỹ Topẽ mỹ kuryj nĩ ẽn kã ti mỹ
Judeu ag jykre han kỹ tĩ nĩ', Abraão ti'? Vó, ẽn kã
ti ẽg jykre han tũ nĩ ver. Ẽn kã tóg ti gré fár junun
kym ja tũ nĩ ver. 11 Topẽ vỹ ti mỹ vẽnh pãte fón, ti
tỹ ti ki rã tugrĩn. Ti mỹ vẽnh pãte fón kar kỹ tóg ti
mỹ ẽg jykre tag nĩm ja nĩ, ti tỹ ti gré fár junun kym
jé sir. Hã kỹ tóg tỹ ũ tỹ Topẽ ki ge mũ kar jóg nĩ sir,
Abraão ti, ẽg tỹ Judeu ag jykre han tũ ra, ẽg tỹ ẽg
fár kym tũ ra ke gé. Topẽ ki ge kỹ ẽg tóg Topẽ mỹ
tỹ ũn há nỹtĩ, Abraão ri ke. 12Kỹ tóg tỹ Judeu jykre
han mũ ag jógjóg ve pẽ nĩ gé sir, Abraão ti, ag tỹ ti
mré Topẽ ki ge kỹ. Judeu jykre han to hã tóg Topẽ
ki rã. Kỹ tóg ẽg tỹ Topẽ ki ge kỹ tỹ ẽg jóg pẽ nĩ gé sir.
13 Topẽ vỹ Abraão mỹ: “ã krẽ vỹ ga kar mĩ mũnh
mũ, kỹ tóg tỹ ag tũ kar nĩnh mũ,” he ja nĩgtĩ. Ti tỹ
Topẽ vĩ kri fi tugrĩn tóg ti mỹ tag tó. Vẽjykre pãno ki
króm tugrĩn ke pijé'. Ti tỹ Topẽ ki rã kỹ tóg ti mỹ tỹ
ũn há nĩ, hã kỹ Topẽ tóg ti mỹ tag tó ja nĩ.

Topẽ tỹ ũ tỹ ti ki ge kỹ nỹtĩ ag to há
14-15Ha vé, ẽg tỹ Topẽ tỹ vãsỹ ẽg mỹ vẽjykre nĩm

ja ẽn han sórmũ ra ẽg tógmranh tĩ. Kỹ Topẽ tóg ẽg
vóg kónãn kemũ vẽ sir. Hã kỹ ẽg tóg ti tỹ ẽgmỹnén
ũ há tó ja ẽn venh ke tũ pẽ nĩ vẽ sir. Kỹ tóg ẽg mỹ
nén ũ há nĩm ke tũ nĩ vẽ sir. Kỹ tóg ẽgmỹ: “ha inh
ki rã,” henh ke tũ nĩ gé vẽ vẽ. 16Hã ra tóg ẽg mỹ:
“ha inh ki rã, sỹ ãjagmỹ nén ũ há ẽn han jé, ãjag tỹ
inh ki ge tugrĩn,” he ja nĩgtĩ. Ti tỹ ẽg jagãgtãn hã
vẽ. Ti pijé Judeu jykre han mũ ag tãvĩ mỹ vin sór
mũ'. Ũ tỹ Abraão ri ke Topẽ ki ge mũ agmỹ tóg vin
sórmũ gé, fagmỹ ke gé. Ẽg kar jógjóg ve vỹ tỹ ti nĩ.
17-18Topẽ hã ne ti mỹ: “ã krẽ tỹ sóg povo e hynhan
kemũ,” he ja nĩ'. Hãkỹ tóg tỹ ẽg kar jógjóg ve pẽ nĩ.
Rán kỹ ti nĩ, Topẽ vĩ rá ki.
Hã kỹ tóg Abraãomỹ ti kósin ke tó ja nĩgtĩ, ti kófa

pẽ ra. Ver tógkósin ja tũnĩ. Hãra tógTopẽvĩ tag kri
fi ja nĩgtĩ. “Ũn kãgter mũ ag rĩnrĩn mãn ki kanhró
tóg nĩ, Topẽ ti. Kỹ tóg nén kar han ki kanhró nĩgtĩ
gé,” he ja tóg nĩgtĩ.

19-20 Topẽ tỹ Abraão mỹ ti kósin ke tag tó kỹ tóg
100 (ke) anos pétẽm. Si há ti nĩ ja nĩgtĩ, ti prũ tỹ
Sara fi ke gé. Gĩr han vãnh fag nỹtĩ. Ẽn hã kã Topẽ
tóg ti mỹ ti tỹ krẽ e hynhan ke tó ja nĩgtĩ. Kỹ tóg ti
vĩ kri fi ja nĩgtĩ. To krónh ke ja tũ tóg nĩgtĩ. “Hỹ mỹ
vỹ?“ he ja tũ ti nĩgtĩ, Topẽ vĩ tag to. Ti vĩ kri fi kỹ tóg
Topẽ to: “ũnmág vỹ tỹ ti nĩ,” he ja nĩgtĩ. 21 “Topẽ vỹ
ti tỹ nén tó ja han ki kanhró nĩ,” he ja ti nĩ, Abraão
ti, to krónh ke tũ nĩ kỹ. 22Tag hã tugrĩn tógTopẽmỹ
tỹ ũn há nĩ, ti tỹ ti fe tỹ ti ki rãn kỹ.

23 “Topẽ mỹ tóg tỹ ũn há nĩ,” he mũ tag tóg ẽg to
rán kỹ nĩ gé. Ti hã mỹ ke pijé'. 24Topẽ mỹ ẽg tóg tỹ

ũn há nỹtĩnh ke mũ gé, Abraão ri ke, ẽg tỹ ti ki ge
kỹ. Hã kỹ tóg ẽg Senhor tỹ Jesus rĩnmãn ja nĩgtĩ, ti
termũ ra. 25Ẽg jagfy tóg ter ja nĩ, Jesus ti, ti tỹ ẽg tỹ
Topẽ vĩ mranh tỹ tũ' he jé. Hã jé Topẽ tóg ti fẽg ja
nĩ. Kỹ tóg ti rĩn mãn ja nĩ gé, ti tỹ ẽg mỹ vẽnh pãte
fón jé, ẽg tỹ ti vĩ mranh ja ti.

5
Topẽ tỹ ẽg to jũmãn ke tũ

1 Kỹ tóg ẽg mỹ vẽnh pãte fón mũ sir, ẽg tỹ Jesus
Cristo ki ge kỹ nỹtĩn kỹ. Kỹ ẽg tóg jatun mỹ nỹtĩ,
Topẽ tỹ ẽg to jũ mãn tũ nĩn kỹ, ẽg Senhor tỹ Jesus
Cristo tugrĩn. 2Ti hã tugnĩn Topẽ tóg ẽg jagãgtãn tĩ.
Tag tugrĩnẽg tarnỹtĩ sir. Kỹ tógẽgmỹsér tĩ gé. Topẽ
vỹ ẽg tỹ ũnmág han kemũ. Ti tỹ tỹ ũnmág nĩ ẽn ri
ke. Kỹ tóg ẽgmỹ sér tĩnhmũ sir. 3Ver ẽg tóg ti jagy
vég tĩ, tag ki. Hã ra tóg ẽgmỹ sér tĩ gé, ẽg tỹ ti jagy
végmũ ra. Ẽg tỹ ti jagy végmũ tag ne ẽg tar han ke
mũ', komẽr hã. 4Ẽg tar nỹtĩn kỹ ẽg ti tovãnh sór ke
tũ ki kanhró nỹtĩ sir. Ẽg tỹ ti tovãnh sór tũ nĩn kỹ ẽg
tóg Topẽ tỹ ẽgmỹ nén tó ja kar venh kemũ, ti tỹ ẽg
mỹnén ũ há ven ke ẽn ti, tá. 5Ẽg pijé venh ke tũ nĩ'.
Ẽgmỹ tóg ti kuprĩg jẽnẽ huri, ti tỹ tỹ ẽg jagrẽ nĩ jé.
Ẽg jagrẽ tag vỹ ẽgmỹ: “Topẽ vỹ ã to há nĩ,” he tĩ. Ti
hã tugrĩn ẽg ki kanhró nỹtĩ, ẽg tỹ Topẽ tỹ ẽgmỹnén
tó ja ẽn venh ken ki.

6 Jykre pãno ẽg nỹtĩ. Krój ẽg nỹtĩ. Hã ra Cristo ne
ẽg jagfy ter ja nĩgtĩ'. 7 Ti jãvo ẽg tóg jagnẽ jagfy ter
ke tũ nĩ. Ũn jykre há jagfy ter ke tũ ẽg nĩ. 8Ẽg jãvo
Cristo vỹ ẽg jagfy ter ja nĩ, ẽg tỹ tỹ Topẽ vĩ mranh
jafãnỹtĩ ra. Hãki ẽgki kanhrónỹtĩ,Topẽ tỹ ẽg tohá

tãvĩ nĩ ti. 9Kỹ Topẽ tóg ẽgmỹ vẽnh pãte fónmũ sir,
Jesus tỹ ẽg jagfy ter ja tugnĩn, ti kyvénh tugrĩn. Kỹ
tóg Topẽ tỹ vẽnh kar to jũnh ke kurã ẽn ki ẽg kren
han ke mũ gé, ha mẽ. 10Ẽg tỹ ver ti kato tẽ nỹtĩ ra
Topẽ kósin tóg ẽg jagfy ter, kỹ Topẽ tóg ẽg to há nĩ.
Ẽg to jũmãn tũ ti nĩ. Kỹ tóg kurã ẽn kã ẽg kren han
ke mũ gé, ti rĩr jẽn kỹ, ti kósin ti. 11Kurã ẽn kã tóg
ẽg kren han ke mũ, hã ra tóg ũri ẽg to há nĩ gé. Kỹ
tóg ẽgmỹ sér tĩ. Ẽg Senhor tỹ Jesus Cristo tugnĩn ke
vẽ. Ti hã ne Topẽ tỹ ẽg to há nĩnh ke han'. Ti hã ne
Topẽ tỹ ẽg to jũ tỹ tũ' hemũ'.

Adãomré Jesus
12Havé,ũnpir vỹ Topẽ vĩmranhvén. KỹTopẽ vĩ

mranh vỹ kã nĩ nĩ sir. Ti vĩ mranh tugrĩn tóg ter ja
nĩ gé. Ũ tỹ ti vĩ mranh vén ja ẽn ri ke ẽg nỹtĩ. Topẽ
vĩmranh kãn ja ẽg tógnĩ gé. Kỹ ẽg tóg kãgter kãn ke
mũ gé, Topẽ vĩ mranh kỹ. 13Topẽ tỹ ẽg jyvẽn to hã
ag tóg ti vĩ mranh ja nĩgtĩ gé. Hã ra ag tóg vẽjykre
kórég to: “Topẽ vĩ mranh vẽ,” he ja tũ nĩ ver, ag tỹ
Topẽ tỹ ẽg jyvẽn ẽnmẽ ja tũ nĩn kỹ,Moisés tỹ Topẽ
vĩ rán ja to hã. 14-15Ge ra ag tóg kãgter ja nĩ, ẽn to.
Adãovỹ ter, ti nónkeagvỹkãgter,Moisésmur tohã.
Adão ne Topẽ tỹ ti mỹ ka kanẽ to: “ko tũg nĩ,” he ja
ẽn ko ja nĩgtĩ'. Ti nón ke ag vỹ Topẽ vĩmranh gé, hã
ra ag pijéAdão tỹ Topẽ vĩmranh ja ẽn ri ke hynhan
ja nĩgtĩ'. Ge ra ag tóg kãgter kãn. Kỹ ẽg ũri kãgter tĩ
gé, ẽg tỹ ũn ve nón Topẽ vĩ mranh kỹ.
Jãvo ti nón ke ẽn, Jesus ẽn hã vỹ ẽgmỹ vẽjykre há

nĩm ke mũ. Ti tugnĩn Topẽ vỹ ũn e tãvĩ jagãgtãn ke
mũ sir. Ẽg mỹ tóg nén tỹ hẽn ri ke hynhan ke mũ
sir. Kỹ tóg presentehá tãvĩ ri ke nĩ sir. Kỹ Jesus tỹ ẽg

mỹ vẽjykre há nĩmmũ ẽn vỹ ũn ve tỹ ẽgmỹ vẽjykre
kórég nĩm ja ẽn kãfór nĩ. 16Ũn pir tỹ Topẽ vĩmranh
vén ẽn tugnĩn ẽg kãgter kãn ke mũ. Topẽ vĩ mranh
pir tugrĩn tóg ẽg vóg kónãn kãn kemũ. Hã ra tóg ẽg
mỹ presente ri ke han sórmũha. Ẽg jagãgtãn tóg tĩ,
ẽg tỹ ti vĩmranh tỹ hẽn ri ke han ja ra, kỹ tóg ẽgmỹ
vẽnh pãte fónmũ gé sir. 17Ũn pir tỹ Topẽ vĩ mranh
vén ja tugnĩn ẽg kar vỹ kãgter kãn kemũ. Hã ra tóg
ũn pir ũ tugrĩn ẽg jagãgtãn ke mũ ha, kỹ tóg ẽgmỹ
vẽnh pãte fónmũ. Kỹ tóg ẽg kugrynh kemũ. Ẽgmỹ
presente ri ke han hã vẽ. Kỹ ẽg tóg rĩnrĩr mãn ke
mũ gé. Kỹ ẽg tóg tá tỹ ũnmág nỹtĩnhmũ sir, ũn pir
tugnĩn, hã vỹ: Jesus Cristo, he mũ.

18Hỹ, ũn pir tỹ Topẽ vĩmranh vén ja tugrĩn Topẽ
tóg ẽg vóg kónãn kãn ke mũ sir. Ri ke ti nĩ, Jesus tỹ
ẽg kren han mũ ti. Ũn pir tỹ Topẽ vĩ ki króm kãn
tugnĩn Topẽ tóg ẽg kar jagãgtãn ke mũ sir. Kỹ tóg
ẽg mỹ vẽnh pãte fón ke mũ, ẽg kãgter mãn tũ nĩ jé,
ẽg kuprĩg ti. 19Ũn pir tóg Topẽ vĩ han ja tũ nĩ. Kỹ
ẽg kar vỹ Topẽ vĩ mranh tĩ sir, ti nón. Kar kỹ ũn pir
vỹ Topẽ vĩ han kãn ja nĩgtĩ. Kỹ Topẽ tóg ti tugrĩn
ẽg mỹ vẽnh pãte fón kãn ke mũ gé sir. 20 Kỹ Topẽ
tóg Moisés tỹ ẽg jyvẽn ja nĩgtĩ. Hã kỹ tóg rán ja nĩ.
Kỹ ẽg tóg ti vĩ mẽ kỹ ẽg tỹ Topẽ vĩ mranh e han ja
ẽn ki kanhrãn mũ sir. Ẽg tỹ ti vĩ mranh e tãvĩ han
mũ ra Topẽ tóg ẽg jagãgtãn kãfórhanmũgé sir, 21 ti
tỹ ẽg jykre kugrynh jé sir. Nũgme ki ẽg tóg vár kãn
ke mũ vẽ, ẽg tỹ Topẽ vĩ mranh to. Jagy ti nĩ. Hã ra
Topẽ tóg ẽg jagãgtãn kãn kemũ. Kỹ tóg ẽg kugrynh
ke mũ. Kỹ ẽg rĩr krỹg ja tũ venh ke mũ. Topẽ tỹ ẽg
jagãgtãn hã vẽ. Ẽg Senhor tỹ Jesus Cristo tỹ ẽg jagfy

ter ja tugrĩn ken hã vẽ.

6
Jesus Cristo tỹ ẽg jykre pãno tỹ tũ' he

1 Kỹ Judeu ũ hỹn inh mỹ: “kỹn hỹn há nĩnh mũ,
ẽg tỹ Topẽ vĩ mranh kỹ,” he sór mũ. “Kỹ tóg ẽg
jagãgtãn kãfór han kemũ gé, ẽg tỹmranhmág kỹ,”
he sór ag hỹnmũ. 2Vó, há tũ ti nĩ. Kórég ti nĩ. Ti ki
ge kỹ ẽg tóg vẽjykre tãghankemũ. Kỹ ẽg jykre pãno
tóg tũ tĩ ha, ti tỹ tỹ tũ' hen kỹ.

3Ha vé, vẽnh kype kỹ ẽg nỹtĩ. Batismo tag vỹ ge
nĩ, ha mẽ. Ẽg tỹ Cristo ki rã to ken hã vẽ. Cristo vỹ
ter ja nĩ. Ter kỹ tóg ẽg jykre pãno tỹ tũ' hé. 4Kỹ tóg
ti mré vẽnh kej kã kã nỹ ri ke han, ẽg jykre pãno ti.
Kỹ Cristo vỹ rĩrmãn, ter kar kỹ, Topẽ tỹ ti rĩnmãn
kỹ. Tar ti nĩ, Topẽ ti. Hã kỹ tóg ti rĩn mãn. Ẽg tỹ ti
mré rĩr mãn ri ke ti nĩ, hã vỹ: vẽjykre tãg to tar nĩ,
hemũ. Batismo to ken hã vẽ.

5Ẽg jykre pãno tỹ tóg tũ' hé, ti ter kỹ. Kỹ ẽg jykre
tãg tóg nỹ ha, ẽg tỹ ti mré rĩnrĩr nỹtĩn kỹ, ti rĩrmãn
ẽn ri ke. 6 Ti tỹ krunh to sa kỹ ẽg jykre pãno tóg ti
mré to sa gé. Kỹ tóg tũ'hemũ, ẽg tỹ ti vĩmranhmãn
tũ nĩ jé. Topẽ vĩmranh jafã vỹ tỹ ẽgnỹtĩ ja nĩgtĩ. Hã
kỹ tóg tỹ tũ' he ja nĩ, Jesus Cristo ti. Hã kỹ ẽg tóg ũri
Topẽ vĩmranh tĩ ag ri ke tũ nỹtĩ ha. 7Ẽg jykre pãno
tỹ tũ' hen kỹ ẽg tóg jykre kuryj nỹtĩ ha, ha mẽ, kỹ
ẽg tógmranhmãn sór tũ nĩ ha. 8Cristo vỹ ẽg jykre
pãno tỹ tũ'hé, ti ter kỹ. Kỹ tóg ẽgmỹvẽjykre tãghan
mũ gé, rĩrmãn kỹ, kỹ ẽg tóg ti mré vẽjykre tãg ẽn hã
mĩmũnhmũ. Vẽnh vĩ há to ken hã vẽ.

9Cristo ne rĩrmãn', ter kar kỹ. Kỹ tóg ter mãn ke
tũnĩ ha. Ũvỹ ti ténmãnke tũpẽnĩ ha. 10Ter ja ti nĩ.

Ti ter ja vỹ pir nĩ, ẽg tỹ Topẽ vĩmranh ẽn tugnĩn. Kỹ
tóg rĩr jẽ sir, Topẽmỹ, ti tỹ Topẽ tũ han kãn jé. 11Kỹ
ti ri kehannĩ. Topẽvĩmranh tũgnĩ, ãjag jykrepãno
ter kỹ nỹn kỹ. Topẽ jykre hãhannĩ, ãjag tỹ ti tũ han
kãn jé, ãjag tỹ Jesus Cristo ki ge kỹ nỹtĩn kỹ.

12Ẽg jykre vỹ Topẽ vĩmranh sórmũ, ẽg jykre ter
ke tag. Ẽg jykre tỹ nén to énmũẽn han tũg nĩ. Topẽ
vĩ mranh tũg nĩ. 13 Kejẽn ãjag tóg ãjag pẽn tỹ, ãjag
nĩgé tỹ, ãjag nũnẽ tỹ, ãjag há ki nỹtĩ kar tỹ Topẽ vĩ
mranh sórmũ. Ãjag tỹ mranh kỹ ãjag tóg ãjag há tỹ
vẽjykrepãnohan tĩ. Topẽkato tẽ ãjag tĩ. Kỹke tũgnĩ.
Topẽ jykre hã han sórm nĩ, ãjag jykre tỹ, ãjag há ki
nỹtĩ kar tỹ. Ẽg tỹ ti mỹ vẽnh fẽg kỹ ẽg tóg ti jykre há
han kãn kemũ sir. 14Kỹ ẽg tóg ũri Topẽ vĩmranh tĩ
ag ri ke tũnỹtĩ ha, Topẽ tỹ ẽg jagãgtãnkỹ, ti tỹ ẽg tar
han kỹ. Ti tỹ ẽg jyvẽn ja ẽn tugnĩn tóg ẽg vóg kónãn
kemũ vẽ, ẽg tỹmranh kỹ, hã ra tóg ẽg jagãgtãnmũ
ha.

Jesus Cristo tỹ ẽg jykre tãg
15Kỹ Judeu ag hỹn inhmỹ: “kỹ Topẽ vỹ ẽg tỹ ti vĩ

mranhmũ ra ẽg vóg kónãnmãn ke tũ nĩ. Kỹ ẽg hỹn
jatunmỹmranhmũ,” he sórmũ. “Ẽg jagãgtãn ti tĩ.
Hã kỹ tóg tỹ nén ũ tũ nĩ, ti vĩ mranh mũ ti,” he sór
ag hỹn mũ. Hã tũ vẽ hã ra. Kórég ti nĩ, ẽg tỹ ti vĩ
mranh kỹ. 16Ẽg tỹ ũmỹ vẽnh fẽg kỹ tóg tỹ ẽg patrão
nĩ. Kỹ ẽg tóg ti mỹ rãnhrãj tĩ. Ri ke ti nĩ, ẽg tỹ Topẽ
vĩ mranh sór kỹ. Ti vĩ mranh jafã vỹ tỹ ẽg nỹtĩ, ẽn
kã. Ẽg tỹ Topẽ vĩ kri fi kỹ ẽg tóg ti mỹ há nỹtĩ sir.
17Vãsỹ ãjag tóg tỹ Topẽ vĩ mranh jafã ja nỹtĩgtĩ. Hã
ra ãjag tóg ũri Topẽ vĩ kri fig tĩ ha, ãjag fe tỹ ti ki ge
kỹ. Ãjag tỹTopẽvĩmẽ ja ẽnkrinĩmãjag tóg tĩ. Kỹsóg

Topẽ mỹ vĩ há han tĩ, ãjag to. 18 Topẽ vỹ ãjag jykre
kugrynh, ãjag tỹ tỹ ti vĩ mranh jafã tũ nỹtĩ jé, ũri.
Kỹ ãjag tóg tỹ Topẽ krẽm ke nỹtĩ, ãjag tỹ tỹ ti jykre
kuryj mĩ mũ jafã nỹtĩ jé, ũri.

19Ãjagmỹ sóg ẽg tỹ tỹ ti vĩ ki króm jafã nỹtĩ tag tó
mũ, tag ri ke ti nĩ hen kỹ, ãjag tỹ to ẽg tỹ tỹ ũnhámỹ
vẽnh fẽgki kanhrónỹtĩ jé,hãvỹ: Topẽ,hemũ. Vãsỹ
ãjag tóg vẽjykre pãno han sór ja nĩgtĩ, nén ũ kórég
kar ti. Tag han kỹ ãjag tóg ũn kórégmỹ vẽnh fẽg ja
nĩgtĩ. Ũri Topẽ mỹ vẽnh fẽg kãn, ãjag tỹ tỹ ti tũ nỹtĩ
jé, vẽjykrekuryj hãhan jé sir. 20Vãsỹ, ãjag tỹ tỹ Topẽ
vĩ mranh tĩ nỹtĩn kỹ vẽjykre há tóg ãjagmỹ tũ ja nĩ.
21Kỹ ãjag ne han ja nĩgtĩ, ẽn kã? Vẽjykre kórég tãvĩ
han jaãjag tógnĩgtĩ. Ãjag tỹãjag jykrepãno to jykrén
kỹ tóg ãjagmỹ'a tĩ, ũri. Vẽjykre tag tugnĩn ẽg nũgme
ki vár kãn ke mũ vẽ. 22Ũri ãjag tóg kygvar kỹ nỹtĩ,
mỹr, ha mẽ, Topẽ vĩ mranh ja ẽn tỹ tóg tũ' he ja nĩ.
Topẽ mỹ ãjag vẽnh fẽg kỹ nỹtĩ. Ãjag tỹ nén han mũ
vỹ tỹ ti tũ nĩ, ti jykre kuryj. Kỹ ãjag tóg ter ke tũ nĩ
ha. Ãjagkuprĩgvỹrĩrnĩha. 23Topẽvĩmranh tugrĩn
ẽg nũgme ki vár ke mũ vẽ. Topẽ tỹ ẽg vóg kónãn hã
vẽ. Hã ra tóg ẽg jagãgtãnmũ. Kỹ tóg ẽgmỹ rĩr krỹg
ja tũ ven kemũ. Ti tỹ ẽgmỹ presente han hã vẽ, hã
vỹ: ẽg tỹ ẽg rĩr krỹg ja tũ venh ke, hemũ, ẽg Senhor
tỹ Jesus Cristo tugnĩn.

7
Vẽnh prũg kãme

1 Inh kanhkã', Topẽ tỹ vãsỹ ẽgmỹ vẽjykre nĩm ja
ẽn ki kanhró ãjag tóg nỹtĩ,Moisés tỹ rán ja ẽn ti. Ẽg
rĩr nỹtĩn kỹ ẽg tóg vẽjykre ẽn han kỹ nỹtĩ. Ẽg ter kỹ



ROMA 7:2 xx ROMA 7:9

tóg ẽgmỹ tũ' hemũ, vẽjykre ẽn ti. 2Ri ke ti nĩ gé, ẽg
prũ fimré. Fimén rĩr jẽn kỹ fag tóg tỹ jagnẽ tũ nỹtĩ,
fiménmré. Ti ter kỹ fi tóg tỹ ti tũ tũ jẽ sir, ti tũg kỹ.
3Fi tỹ ti rĩr tĩ ra ũmré nỹ kỹ fi tóg fimén tũ mré nỹ
mũ. Ti ter kỹ fi tógmén tũ jẽ sir. Kỹ tóg fi tỹ ũ mré
tĩg sór kỹ há tĩ sir. Fi mén vẽ sir, fi tỹ ũmré tĩ mũ ẽn
ti. 4Ri ke ti nĩ, Topẽ tỹ vãsỹ ẽgmỹ vẽjykre nĩm ja ẽn
ti. Cristo ter kỹ tóg ẽg jykre pãno tỹ tũ' he gé. Hã kỹ
ẽg tóg tỹ Cristo tũ nỹtĩ ha. Ũ tỹ ter kar kỹ rĩrmãn ja
ẽn tũ vỹ tỹ ẽg nỹtĩ. Kỹ ẽg tóg ũri Topẽ jykre hã han
sórmũha, timỹ sér tĩ jé. 5Vãsỹ ẽg tóg ẽg tỹ nén to én
mũ ẽn han ja nĩgtĩ. Kỹ ẽg tóg vẽjykre kavéj han kãn
ja nĩgtĩ. Kỹ ẽg nũgme ki vár ke mũ vẽ. Hã ra ẽg tóg
Topẽ tỹ ẽg jyvẽnmũ jẽmẽn kỹ ki kanhrãnmũ, ẽg tỹ
ti vĩ mranhmũ tag ki. Jérĩnmỹ ẽg tógmranhmãn',
mranhmãn' hemũ sir. 6Hã ra tóg ẽgmỹ tũ tĩ ha, ẽg
tỹ Topẽ tỹ vãsỹ ẽg jyvẽn jẽmẽgmũ ramranhmũ ti,
Cristo tỹ ter kỹ ẽg jykre pãno tỹ tũ' hen kỹ. Topẽ vĩ
mranh sór tũ ẽg nỹtĩ ha. Ẽg kygva ti huri, kỹ ẽg tóg
Topẽ tũ hã han tĩ sir, Topẽ kuprĩg tỹ ẽg krĩn kỹ. Ki
króm sór ẽg nỹtĩ ha.

Vẽjykre kórég han kỹ ẽg Topẽ vĩ mranh tĩ
7 Kỹ Judeu ag hỹn inh mỹ: “kỹ Topẽ tỹ vãsỹ ẽg

jyvẽn mũ ẽn mỹ kórég nĩ?“ he sór mũ. Vó, kórég
tũ ti nĩ. Ẽg jyvẽn ja tóg nĩgtĩ, kỹ ẽg tóg ti vĩ mẽ kỹ:
“vẽjykre kórég han kỹ inh hỹn tóg ti vĩ mranh tĩ,”
he tĩ. Topẽ vỹ ẽgmỹ: “nén ũ to én tũg nĩ,” he ja nĩ.
Hã kỹ ẽg tóg ũ tũ to én tag tỹ tỹ Topẽ vĩ mranh nĩ
ki kanhró nỹtĩ. 8Topẽ tỹ ẽg jyvẽnmũ ra ẽg tóg ti vĩ
mranh sór mũgtĩ, jérĩn mỹ. Ti tỹ ẽg mỹ: “tag han
tũg ra,” he mũ ra ẽg tóg han sór tĩ. Hã kỹ ẽg tóg ũ
tũ to én sór tĩ. 9Vãsỹ ẽg tóg Topẽ tỹ ẽg jyvẽnmũ ẽn

mẽ ja tũ nĩgtĩ. Véké ẽg tógmũ ja nĩgtĩ, jatunmỹ. Kỹ
tóg vãhã ẽg mỹ ti vĩ jẽnẽ ja nĩ, Topẽ ti, ẽg jyvẽn kỹ.
Ẽn mẽ kỹ ẽg tóg ẽg tỹ ti vĩ mranh ja ẽn ki kanhrãn
ja nĩgtĩ, ẽg tỹ to nũgme ki vár ke mũ mré hã. Kỹ ẽg
tóg kanẽ jur nỹtĩ ha. 10 Topẽ vỹ tóg ẽg jyvẽn, ẽg tỹ
nũgme ki vár tũ nĩ jé. Jérĩnmỹ ẽg tóg ki vár ke mũ,
ẽg tỹ ti tỹ ẽg jyvẽn kri fig tũ nĩn kỹ. 11Ẽg tỹ Topẽ vĩ
mranh kỹ ẽg tóg ti tỹ ẽg jyvẽnmũkato tẽmũ. Kỹ ẽg
nũgme ki vár kemũ sir, ẽg tỹ: “ti hỹn tỹ nén ũ tũ nĩ,
sỹ ti vĩ mranhmũ ti,” hemũ ra.

12Hã kỹ Topẽ tỹ vãsỹ ẽg jyvẽnmũ ẽn vỹ há nĩ, ti
tỹ tỹ Topẽ tũ nĩn kỹ. Kỹ Topẽ tỹ vãsỹ ẽgmỹ vẽjykre
nĩm ja ẽn vỹ kuryj nĩ gé. Há ti nĩ.

13 Kỹ Judeu ag hỹn inh mỹ: “ẽg mỹ vẽjykre há
tugnĩn nũgme ki vár ke mũ'?“ he sórmũ. Vó, ke tũ
vẽ. Topẽ vĩ mranh tugrĩn ẽg nũgme ki vár ke mũ.
Ẽg tỹ hã ra Topẽ tỹ ẽg jyvẽn mẽ kỹ ẽg tóg ẽg jykre
kórég to: “ti vĩ mranh ja inh nĩgtĩ,” he tĩ. 14 Topẽ
tỹ ẽg jyvẽn mũ ẽn vỹ tỹ ti tũ nĩ. Ti kuprĩg vỹ to ẽg
kanhrãn tĩ. Jérĩn mỹ ẽg tóg ẽg tỹ nén to én mũ ẽn
han sór tĩ, ẽg krój nỹtĩn kỹ. Ti vĩ mranh kỹ ẽg tóg tỹ
ti vĩ mranh jafã nỹtĩ.

Ẽg tỹ ti kórég han sór tũ ra ẽg tóg han tĩ
15Ẽg jykre tóg inhmỹ e tĩ. Sỹ nén to há ẽn han tũ

sóg nĩgtĩ. Sỹ nén to há tũ ẽn hã han sóg tĩ mỹr, kỹ
tóg inh mỹ e tĩ. 16Ẽg tỹ ti kórég han sór tũ ra ẽg tóg
han tĩ. Ti vĩ mranhmũ vỹ ẽgmỹ kórég nĩ. Ge ra ẽg
tógmranh tĩ. 17Ẽg jykre pãno hã vẽ. Ẽg tỹ ẽg jykre
pãno tovãnh kãn ja tũ nĩn kỹ ẽg tóg ti vĩmranh tĩ, ẽg
tỹ mranh sór tũ ra. Ẽg jykre tãg tũ vẽ, tag ti. 18 Ẽg
pijé vẽjykre há to tar nỹtĩ'. Vẽjykre kórég vỹ ver ẽg

kã kã nĩ nĩ. Vẽjykre kuryj tóg ẽg mỹ sér tĩ, ge ra ẽg
tóg ti pãno han tĩ, ẽg tỹ ũn há han sórmũ ra. 19Hã
kỹ ẽg pijé vẽjykre há han tĩ', ẽg tỹ han sórmũ ra'. Ti
kórég hã han ẽg tĩ, ẽg tỹ han sór tũ ra. 20 Ẽg tỹ nén
han sór tũ ẽn han ẽg tóg tĩ, vẽnh vatánh tá. Ẽg jykre
pãnohã tugrĩn ẽg tóg Topẽ vĩmranh tĩ, ẽg tỹ tovãnh
kãn ja tũ nĩn kỹ.

21 Ha vé, ẽg jykre ti. Ũn há hã han sór ẽg tóg
mũgtĩ. Ge ra ẽg tógũnkóréghãhan tĩ, ẽg jykre pãno
tỹ ẽgkãkãnĩnkỹ. 22Ẽg tỹ to jykrénháhankỹẽg tóg:
“Topẽ tỹ ẽg jyvẽnmũ vỹ há nĩ,” he ti. Ẽgmỹ tóg sér
tĩ. 23Ẽg tỹ hã ra ẽg jykre to jykrén kỹ ẽg tóg vẽjykre
kórég hã han mũgtĩ ver, vẽnh vatánh tá. Kỹ ẽg tóg
sir vẽjykre há kato tẽ mũ. Ti vĩ mranh jafã vỹ tỹ ẽg
nỹtĩ, ẽg tỹ Topẽ vĩ mranh to én kỹ, ẽg tỹ to én sór tũ
ra. Ẽg kã kã tóg nĩ nĩ, vẽjykre kórég ti. 24-25Ẽg tỹ to
jykrénháhan kỹ Topẽ tỹ ẽg jyvẽn tĩ ẽn tóg ẽgmỹhá
tĩ, kỹ ẽg tóg han sórmũ. Ge ra ẽg tógmranh mãn',
mranhmãn' he tĩ sir, ẽg tỹ mranh sór tũ ra.
Jagy pẽ ti nĩ. Kórég ẽg nỹtĩ, ẽg tỹ ũn há han ki

kagtĩg nỹtĩn kỹ. Nũgme ki vár kãn jé ẽg tóg ke mũ
mỹr. Ũ nỹ hỹn ẽg kren han ki kanhró nĩ, vẽjykre
kórég tag to? Ẽg Senhor tỹ Jesus Cristo hã vẽ. Ti
hã vỹ ẽg kren hanmũ. Jãvo ẽg tóg vẽsóg ki ẽg jykre
pãno tỹ tũ' he ki kagtĩg nỹtĩ. Jesus hã tugnĩn Topẽ
tóg ẽgmỹ vẽnh pãte fón tĩ, kỹ ẽg tóg ti mỹ há nỹtĩ.

8
Topẽ kuprĩg tỹ ẽg jagrẽ

1 Kỹ Topẽ tóg, ẽg tỹ Jesus Cristo ki rã kỹ ẽg vóg
kónãnmãn ke tũ nĩ ha. 2Vẽjykre tãg vỹ ẽg kã kã nĩ

ha, Topẽ kuprĩg tugrĩn, ẽg tỹ Jesus Cristo ki ge kỹ
nỹtĩn kỹ. Ti tỹ tỹ ẽg jagrẽ nĩn kỹ ẽg rĩnrĩr nỹtĩ. Kỹ
ẽg kygvar kỹ nỹtĩ sir. Nũgme ki vár ke tũ ẽg nĩ ha.
3 Topẽ tỹ vãsỹ ẽg jyvẽn mũ ra ẽg krenkren ja tũ nĩ
ver, ẽg tỹ ki krómkãn ja tũnĩnkỹ, ẽgkrónhkrójnỹtĩn
kỹ. Hã kỹ Topẽ tóg ti kósin jẽnẽ ja nĩ. Ũ tỹ Topẽ vĩ
mranh jafã ri ke tógmur, ẽg ri ke, hã ra tógmranh
ja tũ nĩ inhhã. Kỹ tóg ẽg jagfy ter ja nĩ, ẽg hã tỹ ti vĩ
mranh ja tugrĩn. 4Vãhã ẽg tógTopẽ tỹ vãsỹ ẽg jyvẽn
mũ ẽn ki króm há nỹtĩ, Topẽ kuprĩg tỹ tỹ ẽg jagrẽ
nĩn kỹ. Kỹ ẽg tóg ẽg tỹ nén to énmũ ẽn hanmãn ke
tũ nĩ sir, ẽg jagrẽ há tỹ ẽg tar han mũ tugnĩn. 5 Ẽg
tỹ ẽg tỹ nén to én mũ ẽn han kỹ ẽg tóg tỹ Topẽ vĩ
mranh jafã nỹtĩ. Ẽg tỹ hã ra Topẽ kuprĩg tỹ jagrẽ
nĩn kỹ ẽg tóg ti hã tỹ ẽgmỹnén tómũ ẽn han tĩ. 6Ẽg
tỹ nén to én mũ ẽn han kỹ ẽg nũgme ki vár ke mũ
vẽ. Ẽg tỹ Topẽ kuprĩg tỹ ẽgmỹnén tómũ ẽn han kỹ
ẽg tóg vẽjykre tãghan kỹ nỹtĩ. Kỹ ẽg jatunmỹmũgtĩ
sir.

7Ũ tỹ ti tỹ nén to énmũẽnhankỹ tógTopẽkato tẽ
mũ sir. Ti pijé Topẽ jykre han tĩ'. Han ki kagtĩg tóg
nĩgtĩ. Ẽg jykre pãno hã vẽ. 8Ũ tỹ ti tỹ nén to énmũ
ẽn han kỹ tóg to kórég nĩ, Topẽ ti. 9Ag jãvo ãjag tóg
Topẽkuprĩg tỹ ãjagmỹnén tómũẽnhãhan tĩ. Ẽg tỹ
nén to énmũ ẽn han vãnh ãjag nỹtĩ, Topẽ kuprĩg tỹ
tỹ ãjag jagrẽ nĩn kỹ. Ũ tỹ Cristo kuprĩg tỹ jagrẽ tũ nĩ
ẽn pijé tỹ ti tũ nĩ'. 10Cristo tũ vỹ tỹ ẽg nỹtĩ, kỹ tóg ẽg
kã kã jẽ nĩ, Jesus Cristo ti, ti kuprĩg tỹ. Kỹ ẽg há vỹ
ter ke mũ, ẽg tỹ Topẽ vĩ mranh kỹ. Hã ra ẽg tóg ẽg
rĩr krỹg ja tũ venh ke mũ, Topẽ tỹ ẽgmỹ vẽnh pãte
fón kỹ. 11Topẽ kuprĩg vỹ tỹ ẽg jagrẽ jẽ ha. Topẽ vỹ

Jesus rĩn mãn, ti ter kar kỹ. Ti tỹ Jesus rĩn mãn kỹ
tóg ẽg há ter ke tag rĩnmãn ki kanhró nĩ gé, ẽgmỹ
ẽg há tãg han kỹ, ti kuprĩg tỹ tỹ ẽg jagrẽ nĩn kỹ.

12 Inh kanhkã', Topẽ tũ vỹ tỹ ẽg nỹtĩ ha, ẽg tỹ ti
jykre hã han jé. Kỹ han tũg nĩ, ãjag tỹ nén to énmũ
ti. 13Ẽg tỹnén to énmũẽnhankỹẽgnũgmeki várke
mũ. Topẽ tỹ ẽg jagrẽ vỹ ẽg tỹ nén to énmũ tag tỹ tũ'
he sórmũ. Ẽg tỹ ti mré tỹ tũ' hen kỹ ẽg vẽjykre tãg
hankỹnỹtĩnhmũ. 14Ẽg tỹ Topẽkuprĩg tỹ ẽgmỹnén
tó tĩ ẽn han kỹ ẽg tóg tỹ Topẽ krẽ nỹtĩ. Jesus jãvy vỹ
tỹ ẽgnỹtĩmỹr, ti ve fag ke gé,hamẽ. 15Ẽg tỹ tỹ Jesus
jãvynỹtĩnkỹ ti pijé ẽgkanẽ junkemũ'. Ti kuprĩgvỹ
tỹ ẽg jagrẽ nĩ. Kỹ Topẽ pijé tỹ ẽg patrão kórég ri ke
nĩ'. Tỹ tóg ẽg panh nĩ ha. Hã kỹ ẽg tóg ti mỹ: “Aba,”
he tĩ, hã vỹ: “ẽg jóg,” hemũ, ẽg vĩ ki. 16Topẽ kuprĩg
hãne ẽgmỹ tó tĩ', ẽg tỹ tỹ Topẽkrẽnỹtĩ ti, Jesus jãvy,
ti ve. Hã kỹ ẽg ki kanhró nỹtĩ. 17 Ẽg tỹ tỹ Topẽ krẽ
nỹtĩn kỹ tóg ẽgmỹ ti tũ nĩm kãn kemũ. Jesus Cristo
hã mỹ tóg nĩm kãn ke mũ, kỹ tóg ẽgmỹ nĩm kãn ke
mũ gé sir. Hã jé ẽg tóg ti mré jagtar ke mũ gé, ti tỹ
vẽjykre há to jagtar ja ẽn ri ke. Kỹ ẽg tóg ti mré tỹ
ũnmág nỹtĩnh kemũ gé.

Kanhkã ve jé ẽg tóg kemũ
18Ha vé, tag ki kanhró sóg nĩ, ha mẽ. Kanhkã tá

tóg sér pẽ tĩnh mũ. Tá ẽg tóg tỹ ũn mág nỹtĩnh mũ.
Kỹ ẽg tỹ ũri ti tugnĩn jagtar mũ tag vỹ tỹ ẽgmỹ nén
ũ tũ pẽ nĩgtĩ, ẽg tỹ tỹ ũn mág nĩnh ke to jykrén kỹ.
19Topẽvỹ ti krẽ tỹũnmághankemũ. KỹTopẽ tỹũn
hanmũkar ag tóg tag hã ve sórmũgé,misu kar, ka
kar, ẽkré kar ke gé, nén kar ti. 20Nén kar vỹ jagtar
nỹtĩ, ũn ve tỹ Topẽ vĩ mranh tugrĩn. Vẽnh kókén ja

tũ ti nĩ. Topẽ vĩ mranh ja tũ ti nĩ. Hã ra tóg ũn ve
tugnĩn jagtar nỹtĩ, Topẽ tỹ ẽg mré ti vóg kónãn kỹ,
nén kar ti. 21Hã ra Topẽ tóg ti tỹ ũn hanmũ kar ag
mỹ: “kejẽn ãjag jagtarmãn ke tũ nĩ ha,” he ja nĩ. Kỹ
Topẽ tỹ Jesus jãvy ag tỹ ũnmág hynhan ke kurã ẽn
kã tógnén kar tỹ há'henh kemũgé, ti tỹ ti ve fag tỹ
ũnmág hanmũ kurã ẽn kã. Kỹ tóg tũgmãn ke tũ nĩ
ha, nén kar ti. 22Ver tóg Topẽ tỹ ũn hanmũ kar ag
mỹ jagy tĩ, fagmỹ ke gé. Kỹ tóg fag tỹ gĩr ven kỹ fag
vẽnhkrẽr ẽn ri ke nĩ. 23Nén ũ kar tag vẽnhkrẽr ri ke
han ẽg tóg tĩ gé, ẽg tỹ ti jagy ven kỹ, ẽg tỹ ti kuprĩg
tỹ jagrẽ nỹtĩ ra. Ẽg jagrẽ to ẽg tóg ki kanhró nỹtĩ, ẽg
tỹ tá tỹ ũnmágnỹtĩnh ke ti. Ge ra tóg ver ẽgmỹ jagy
tĩ, tag ti ki. Kỹ ẽg tóg ti mré nỹtĩ sór mũ. Kỹ ẽg tóg
venh ke mũ sir, ti tỹ ti krẽ pẽ mỹ nén nĩm ke mũ ti.
Hã jãvãnh ẽg tógmũ.

24 Krenkren kỹ ẽg nỹtĩ, hã ra ẽg tóg ver vég tũ
nĩgtĩ. Ẽg tỹ venh há tóg tĩ. Hã jãvãnh ẽg tóg tĩ. Ẽg
tỹ jãvãnhmũ ra ẽg tóg ver vég tũ nĩ. Ẽg tỹ ve kar kỹ
ẽg tóg ti jãvãnhmãn ke tũ nĩ ha. 25Hã ra ẽg tóg ver
vég tũ nĩ, hã kỹ ẽg tóg jãvãnh mũ ver. To krónh ke
tũ ẽg tóg nĩ.

Topẽ kuprĩg tỹ ẽg jagfy vĩ
26HãraTopẽkuprĩgvỹ ẽg tar han tĩ, ẽgkrójnỹtĩn

kỹ. Kejẽn ẽg tóg ẽg tỹ nén to vĩnh ke mũ ki kagtĩg
nỹtĩ, ẽg tỹ Topẽmré vẽmén kỹ. Hã kỹ tóg ẽg jagfy vĩ
tĩ, Topẽ kuprĩg ti. Ti vĩ ki kagtĩg ẽgnỹtĩ. Hã ra tóg ẽg
jagfy vĩ tĩ. 27Kỹ Topẽ vỹ ẽg tỹ nén to jykrénmũ kar
vég tĩ. Kỹ tóg ti kuprĩg tỹ nén tó mũ tag ki kanhró
nĩ gé. Ti jykre vỹ timỹ há nĩ, ti tỹ nén to vĩmũ ti, ẽg

jagfy, Topẽ tũ kar ag jagfy. Topẽ tỹ nén han sórmũ
ẽn hã to tóg vĩ tĩ.

28Ha vé, Topẽ to ẽg há nỹtĩ. Hã kỹ ẽg tỹ nén vég
mũ kar vỹ ẽg tar han ke mũ, ẽg tỹ ti jagy vég mũ
mré hã. Topẽ hã vỹ ẽg ki rĩr mũ, ti tỹ ẽg kuprẽg ja
nĩn kỹ. 29 Ẽg tỹ ver ti ki ge tũg ki tóg: “inh ki tóg
rãnh ke mũ, tag,” he ja nĩ, ki kanhró nĩn kỹ. Kỹ tóg
ẽg kuprẽg ja nĩ gé, ẽg tỹ ti kósin tỹ Jesus ri ke pẽ nỹtĩ
jé. Ti hã vỹ tỹ Topẽ kósinpẽnĩ inhhã, ti kósin ve. Kỹ
tóg tỹ ẽgkãkenĩ gé sir, kỹ ti jãvyag, ti ve fag vỹ e tãvĩ
nỹtĩnh mũ ha. Ẽg hã vẽ sir. 30Hã jé tóg ẽg kuprẽg.
Kỹ tóg ẽgmỹ vẽnh vĩ jẽnẽ. Ti tỹ ẽgmỹ vẽnh vĩ jẽnẽ
kỹ tóg ẽgmỹ vẽnh pãte fón gé. Ẽgmỹ vẽnh pãte fón
kỹ tóg ẽg tỹ ũnmág hynhan kemũ gé, ti mré, tá.

Topẽ tỹ ẽg to há
31Tag tóg inh mỹ e tĩ. Sỹ to jykrén tũ tóg tĩ. Topẽ

vỹ tỹ ẽgmré ke nĩ mỹr. Hã kỹ ẽg kato tẽ ũ pijé ẽg tỹ
hẽ ri kenh mũ ha'. 32 Topẽ vỹ ti kósin pir fẽg, ti tỹ
ẽg jagfy ter jé. Ti kósin pir nenh ja tũ tóg nĩ. Hã kỹ
tóg ẽgmỹnénũhá nenh ke tũ pẽ nĩ, ti tỹ ti kósin pir
nenh ja tũ nĩn kỹ. 33 Topẽ tỹ ẽg kuprẽg kỹ tóg ũ tỹ
ẽg kato vĩ sórmũ ra ag mỹ vẽnhmỹ tĩ. Topẽ hã ne
ẽgmỹ vẽnh pãte fón ja nĩgtĩ'. 34Kỹ ẽg tóg ũ ag tỹ ẽg
to: “kórég agnỹtĩ,” hemũ raTopẽmỹhánỹtĩ. Jesus
Cristo hã tóg ter ja nĩ, ẽg jagfy. Kỹ tóg rĩrmãn ja nĩ
gé. Topẽ pẽgja tá tóg nĩ nĩ, ti rã hã. Kỹ tóg ẽg jagfy
vĩ tĩ.

35 Kỹ ũ pijé Cristo tỹ ẽg to jũ han ki kanhró nĩ'.
Ti fe vỹ tỹ ẽg nỹtĩ. Kejẽn ẽg tóg nén ũ jagy venh ke
mũ, ti tugrĩn. Kejẽn ẽg kanẽ jur ke mũ. Kejẽn ag
tóg ẽg vóg kónãn ke mũ. Kejẽn ẽg tóg kókĩnkĩr ke
mũ. Kejẽn ẽg tóg kur venh ke tũ nĩ gé. Kejẽn ẽg tóg

kãgter kren ke mũ. Kejẽn ag tóg ẽg kã mĩ ũ tén ke
mũ. Jérĩn mỹ ẽg tóg Cristo tovãnh ke tũ nĩ. Kỹ tóg
ẽg tovãnh ke tũ nĩ gé, Jesus Cristo ti. 36Kejẽn ẽg tóg
ti jagy tag vég tĩ, hã kỹ tóg rán kỹ nĩ, ha mẽ: “ẽg tỹ
ã to há nỹtĩ tugnĩn ag tóg ẽg tén sór tĩ, kurã kar ki.
Carneiro tãnh ẽg tóg tĩ, ẽg tỹ ko jé. Tag ri ke ẽg nỹtĩ,
ag mỹ,” he ja tóg nĩ, Topẽ vĩ rá ki. Hã ra tóg ge nĩ.
37Hã ra tóg tỹ nénũ tũnĩ, ẽgmỹ. Ti hãne ẽg tar han
tĩ', ũ tỹ ẽg to há tãvĩ nĩ ẽn tĩ. Hã kỹ tóg ẽgmỹ sér tĩ,
ẽg tỹ nén jagy végmũ ra, ti tugrĩn.

38Ha vé, tag ki kanhró sóg nĩ, ha mẽ. Nén ũ pijé
Topẽ tỹ ẽg to há nĩ tag tỹ tũ' henh mũ', ha mẽ. Ẽg
ter mũ ra tóg ẽg to há nĩ, ẽg ter tũ ra ke gé. Topẽ tỹ
jẽnẽ jafã ag vỹ Topẽ tỹ ẽg kato tẽ han ki kagtĩg nỹtĩ
gé. Japo ag vỹ ti tỹ ẽg kato tẽ han ke tũ nĩ gé. Pã'i
kar ag vỹ tag han ki kagtĩg nỹtĩ gé. Ẽg tỹ ũri nén ũ
jagy végmũ ra ẽg tóg ti tovãnh ke tũ nĩ, kỹ tóg kar
kỹ ẽg to jũnh ke tũ nĩ gé. 39Kanhkã tãn ag vỹ ti tỹ
ẽg to jũ han ke tũ nĩ gé, nũgme tãn ag ke gé. Topẽ tỹ
nén han ja kar vỹ ti tỹ ẽg to jũ han ke tũ pẽ nĩ. Ẽg
to tóghá tãvĩ nĩ, ẽg tỹ ẽg Senhor tỹ Jesus Cristo ki ge
kỹ nỹtĩn kỹ.

9
Topẽ tỹ Judeu ag kuprẽg

1 Nén ũ tó sór inh mũ gé, ha mẽ. Cristo vỹ ki
kanhró nĩ, sỹ tónh kemũ tag. Sỹ ke há vẽ, ón tũ sóg
nĩgtĩ, kỹ Topẽ kuprĩg vỹ inhmỹ: “ki hã ã tóg tó,” he
tĩ gé. 2-3Ha mẽ, inh mré ke ag to sóg fe kaj tãvĩ nĩ,
Judeu ag to, ag tỹ Jesus kato tẽn kỹ. Fỹ sóg tĩ, sỹ ag
mĩ ẽkrén kỹ. Inhmỹ tóg vẽnh kaga jagy ri ke nĩ, ha
mẽ. Kỹ tóg Topẽ tỹ ag jagfy inh kato tẽ ra inh mỹ

há tĩ vẽ. Ti tỹ ag jagfy isỹ tỹ Cristomré ke tũ han ra
tóg inh mỹ há tĩ vẽ. Tỹ ag tóg inh kanhkã pẽ nỹtĩ,
4 isỹ tỹ ag mré Judeu nĩn kỹ. Tỹ ag tóg Topẽ krẽ ja
nỹtĩ vẽ, ti tỹ ag kuprẽg kỹ. Kỹ tóg agmỹ ti jykre tar
ven ja nĩ gé. Ag mré tóg vẽjykre tỹ hẽn ri ke han ja
nĩgtĩ. Ag jyvẽn ja tóg nĩgtĩ gé. Ti ĩn pẽ han ja ag tóg
nĩgtĩ, Jerusalém tá, krẽm nén ũ kar pũn jafã. Agmỹ
tóg ti tỹ nén han ke ti kãmén ja nĩgtĩ. 5Ẽg jógjóg ve
ag, ũ tỹ vãsỹ Topẽmré vẽmén tĩ ag vỹ jógjóg ve nỹtĩ
gé. Kỹ Cristo vỹ tỹ ag kã ũ nĩ gé, ag kanhkã, ti tỹ ga
kri tĩg kỹ. Ẽg kri ke kar vẽ, Cristo ti. Topẽ vỹ tỹ ti
nĩ. Ti hãmỹ ẽg vĩ há han to krónh kenh ke tũ nĩ, ga
kri, kanhkã tá ke gé. Hã vẽ.

6 Jesus kato tẽ ag tóg nỹtĩ ha, Judeu ag, Topẽ tỹ ag
jyvẽn ja ra. Hã kỹ Topẽ tóg ag mỹ tó há han ja tũ
nĩ ve nĩ. Hã tũ vẽ. Ag hã ne to jykrén há han ja tũ
nĩ'. Ẽg tỹ to jykrén há han kỹ ẽg Judeu ag jykre ki
kanhrãnmũ. Judeu ũ ag tóg ón kỹ tỹ Topẽ krẽ nỹtĩ
ve nĩ, hamẽ. 7Hã ra ag tóg ón kỹ: “Abraão vỹ tỹ ẽg
jógjóg ve nĩ,” he tĩ, “hã kỹ ẽg tóg tỹ Topẽ krẽ nỹtĩ,”
he ag tóg tĩ. Ag tỹ kygnẽ vẽ,hamẽ. Topẽ tógAbraão
mỹ: “ãkósin tỹ Isaquekrẽvỹ tỹãkrẽpẽnỹtĩnhmũ,”
he ja nĩ. 8Hã ra Abraão vỹ krẽ e han ja nĩgtĩ. Kósin
pir tũ ti nĩ. Hã kỹ Abraão krẽ ũ vỹ tỹ Topẽ krẽ tũ
nỹtĩ, Abraão tỹ ag han ja ra. Ũ tỹ Topẽ ki ge kỹ nỹtĩ
ag hã vỹ tỹ Topẽ krẽ pẽ nỹtĩ, Topẽ tỹ ũn kuprẽg ja
ag.

9 Topẽ vỹ Abraão mỹ: “prỹg tũg kỹ sóg ã venh
kãtĩg mãn ke mũ, kỹ Sara fi kósin vỹ kã nỹnh mũ
sir, ha vem nĩ,” he ja nĩ. Ti tỹ ti mỹ Isaquemur ke
tó jan hã vẽ, ti tỹ Isaque hã kuprẽg ja nĩn kỹ. 10Kỹ
tóg ge nĩ gé, ẽg tỹ Rebeca fi krẽ to jykrén kỹ, Isaque

prũ fi. Krẽ vẽgni han ja fi nĩ, kỹ ag tóg tỹ ẽg jóg tỹ
Isaque krẽ kar nỹtĩ, ũn vẽgni ja ag. 11-12Kỹ ag mur
tũgki, ag tỹ vernénũhan tũgki Topẽ tógagmỹnhfi
mỹ: “ũnmur vén kemũvỹ tỹ ũ tỹ ti nónmur kemũ
ẽn krẽm ke jẽnh ke mũ, ha vem nĩ,” he ja nĩ. Topẽ
tỹ fi mỹ tó mũ kã ag tóg nén ũ há mré nén ũ kórég
han ja tũ nĩ ver. Ag mur tũg ki ke ja vẽ. Topẽ tỹ ẽg
mỹ ti jykre ven sór ja vẽ. Hã kỹ tóg ag mur tũg ki
tag tó ja nĩ. Ti tỹ nén to jykrénmũ ẽn han ti tĩ, Topẽ
ti. Kỹ tóg ti tỹ ũn kuprẽg sórmũ ẽn hã kuprẽg tĩ gé,
ag tỹ ver nénũhan tũg ki. 13Hã kỹ tag tóg rán kỹ nĩ
gé, Rebeca fi krẽ ẽn ag to, hamẽ: “Jacó to inh há nĩ,
hã ra sóg ti jo mur ja tỹ Esaú to kórég nĩ,” he ja tóg
nĩ, Topẽ vĩ rán ki.

14Kỹ Judeu ag hỹn inh mỹ: “Topẽ jykre vỹ há tũ
nĩ,” he sór mũ. “Kuryj tũ ti nĩ, ti tỹ vẽsóg ki nén ũ
to jykrén sór kỹ, ti tỹ ũn kuprẽg mũ ẽn to,” he ag
hỹn tĩ. Hã tũ vẽ hã ra. 15Hã kỹ tógMoisésmỹ: “isỹ
ũn jagãgtãn sórmũẽnhã jagãgtãn jé sóg kemũ,” he
ja nĩ. 16 Ẽg tỹ to vãsãn tũ vẽ, ẽg tỹ to tar nĩnh ke tũ
vẽ. Topẽ tỹ vẽsóg ki ẽg jagãgtãn hã vẽ. 17Hã kỹ ga
tỹ Egito tá pã'i tỹ Faraó to tag tóg rán kỹ nĩ gé, ha
mẽ. “Ũn tar vỹ tỹ inh nĩ,” he ja ti nĩ, Topẽ ti, Faraó
mỹ. “Ã tỹ sóg ũn tar han, vẽnh kar tỹ isỹ tỹ ũn tar nĩ
tag ki kanhró nỹtĩ jé, isỹ ã vóg kónãn to, ã tar jẽ ra.
Vẽnh kar tỹ inh jiji mẽnh ke vẽ, he ja ti nĩ, vãsỹ.

18 Hã kỹ, Topẽ tỹ ũ jagãgtãn sór nĩn kỹ tóg ti
jagãgtãn tĩ sir. Hã ra tóg ũ tỹ mẽ jãvãnh ẽn ti kutu
kãfór hanmũ sir, Faraó ri ke.

Topẽ tỹ ti tỹ nén han sórmũ ẽn han tĩ
19Kỹ Judeu ag hỹn inh mỹ: “kỹ ẽg hỹn Topẽ tỹ ẽg

kuprẽg tũ tugrĩn kutu nỹtĩnh mũ,” he sór mũ. “Ti



ROMA 9:20 xxx ROMA 9:26

tugnĩn ke vẽ. Kỹ ti tỹ ne jé ẽg vóg kónãn sór nẽ?“ he
sór ag hỹnmũ, ón kỹ Topẽ to vĩn kỹ. 20Ha vé, ẽprã
ke vỹ tỹ ẽg nỹtĩ. Ti vĩ kafãn ke tũ pẽ ẽg tóg nĩ. Ti
kamẽg jé ẽg tóg kemũ. Ti tỹ nén han sórmũẽn han
ti tĩ.
Kejẽn ẽg tóg nén ũ han tĩ, go'or tỹ. Kỹ go'or tóg

ẽgmỹ: “isỹ kukrũ kórég han tũg nĩ, isỹ kukrũ sĩnvĩ
han nĩ,” he tũ nĩgtĩ.

21Go'or ũ tỹ ẽg kukrũ sĩnvĩ han tĩ, ũ tỹ ẽg kukrũ
kórég han tĩ. Ẽg tỹ nén han sórmũ ẽn han ẽg tóg tĩ,
22Topẽ tỹ ti tỹ nén han sórmũ han tĩ ẽn ri ke. Ũ ag
to tóg jũ tĩ, ẽg kar tỹ ag ki ti tar nĩ to jykrén jé. Hã ra
tóg kãnhmar ag to jũnh ke tũ nĩ. Ver tóg ag to femág
nĩ, ag kórég tãvĩ nỹtĩ ra. Hã ra tóg ag vóg kónãn ke
mũ, ha vem nĩ.

23 Kỹ tóg ũ ag jagãgtãn mũ gé, vẽnh kar tỹ ag ki
Topẽ tỹ tỹ ũn há tãvĩ nĩ to jykrén jé, ẽg há kar kãfór.
Hã jé tóg ag kuprẽg ja nĩgtĩ. Ti tỹ ag tỹ ũnmág han
sór vẽ, ti mré. 24Ẽg hã vẽ sir, ũn kuprẽg kỹ nỹtĩ tag
ag, fag ke gé. Hã kỹ tóg ẽg mỹ vẽnh vĩ jẽnẽ. Judeu
ag kã mĩ tóg ẽgmỹ vẽnh vĩ jẽnẽ, fóg ag kã mĩ ke gé,
kanhgág ag kãmĩ ke gé.

25Hã kỹ Oseias tóg tag tó ja nĩ, ha mẽ. “Vãsỹ ag
tóg tỹ inh mré ke tũ ja nỹtĩ, hã ra sóg ag mỹ: inh
mré ke vỹ tỹ ãjag nỹtĩnh mũ ha, isũ ag, he sór mũ,
he ti, Topẽ ti,” he ja tógnĩgtĩ. “Vãsỹ sógag tohá tũ ja
nĩgtĩ, hã ra sóg ag to há nĩnhmũ ha,” he ti. 26 “Vãsỹ
sóg ag mỹ: ãjag pijé tỹ isũ nỹtĩ', he ja nĩgtĩ. Hã ra
sóg ag mỹ: Topẽ krẽ vỹ tỹ ãjag nỹtĩnhmũ, henh ke
mũ. Ũn rĩr nĩ ẽn krẽ vỹ tỹ ãjag nỹtĩnhmũ, he jé sóg
ke mũ ag mỹ, he ti, Topẽ ti,” he ja tóg nĩ, Oseias ti.
Ti tỹ ũ tỹ ũri Cristo ki ge kỹ nỹtĩ ag kãmén hã vẽ.

27Kỹ Isaías vỹ Judeu ag to: “e ag nỹtĩ, goj fyr mĩ
rỹnhrỹj e nĩ ẽn ri ke. Ge ra ag pipir nỹtĩnh mũ, ũn
krenkren ke mũ ag. 28 Topẽ vỹ kãnhmar ti tỹ nén
tó ja ẽn han ke mũ, ga tag ki. Kỹ tóg ag vóg kónãn
kãn kemũ, ũn e ẽn ag, ag kórégnỹtĩn kỹ,” he ja ti nĩ,
Isaías ti. 29Kỹ tóg: “ẽmã tỹ Sodoma tá ke ag tũg kãn
ja tóg nĩ, Topẽ ti, ẽmã tỹGomorra tá ke ag ke gé. Kỹ
tóg ẽg tũg kãn kren gé, ag ri kén. Hã ra tóg ẽg kãmĩ
ũ krenkren hanmũ,” he ja nĩ gé, Isaías ti.

30Oseiasmré Isaías ag tỹ tó mũ vỹ ge nĩ, ha mẽ.
Fóg mré kanhgág ag pijé vẽjykre kuryj nón mũ ja
nĩgtĩ'. Ge ra Topẽ tóg ag jagãgtãn kỹ ag mỹ vẽnh
pãte fónmũ ha, ag tỹ Jesus ki rã kỹ, fag ke gé. 31Ag
jãvo Judeu ag vỹ ag jykre hã tỹ Topẽ tỹ ag jyvẽn ki
króm sór ja nĩgtĩ. “Ti vĩ han ẽg tĩ, kỹ tóg ẽg to há nĩ,”
he ag tóg tĩ, ón kỹ. Hã ra ag tóg ki króm kãn ja tũ nĩ,
hã kỹ Topẽ tóg ag to há tũ nĩ, jérĩnmỹ. 32Hẽ ri ken
kỹ hỹn'? Ag tỹ ti ki ge ja tũ tugrĩn ke vẽ. Hã kỹ tóg
ag mỹ vẽnh pãte fón ja tũ nĩ gé. Hã kỹ ag tóg Cristo
kato tẽ nỹtĩ.
Pó ri ke ti nĩ, Cristo ti, ẽg tỹ tỹ krĩm ke jafã. Ag

tỹ ti tỹ krĩm ke jan hã vẽ, hã vỹ: ti ki rã tũ, he mũ.
33 Hã kỹ tag tóg rán kỹ nĩ, Jesus Cristo to, ha mẽ.
“Jerusalém tá sóg pó nĩmmũ, ag tỹ tỹ krĩm ke jé. Kỹ
ag tóg, pãró tag tỹ krĩm ke kỹ vár kemũ sir. Hã ra ũ
tỹ ti ki rãmũvỹ ti tỹ nén ve sórmũẽn venh kemũ,”
he ja ti nĩ, Topẽ vĩ rán ki, Jesus Cristo tỹ Jerusalém
tá ter ke to.

10
Judeu ag tỹ Jesus ki ge kỹ krenkren ke

1 Inh kanhkã', isỹ inh mré ke tỹ Judeu ag
krenkren venh há tãvĩ tóg tĩ, hã jé sóg Topẽ mré
vẽmén tĩ. 2Topẽvĩ han jé ag tógvãsãnsãnmũgtĩ. Hã
ra ag tóg ki kagtĩg nỹtĩ, kỹ ag tóg ẽg tỹ nén han ke
tũ ẽn han tĩ. 3Vẽsóg ki ag tóg vẽjykre kuryj to vãsãn
sór tĩ. Hã ra ũ tỹ ẽgmỹ vẽjykre kuryj nĩm sórmũ vỹ
tỹ Topẽ ti nĩ. Tag ve sór tũ ag nỹtĩ, Topẽ tỹ ẽg mỹ
nĩm ke tag. Hã kỹ ag tóg Topẽ kato vãsãnsãn mũ.
4Cristo vỹ hur kãtĩg. Kỹ ẽg tóg ti ki ge kỹ nỹtĩn kỹ ti
mỹ há nỹtĩ ha. Ẽg tỹ Topẽ tỹ vãsỹ ẽg jyvẽn ki króm
tugnĩn ke pijé'. Jesus Cristo ki rã tugrĩn ke vẽ.

5Ha vé,Moisés vỹ vãsỹ Topẽ jykre to tag rán, ha
mẽ. “Ũ tỹ vẽjykre kuryj han kãn mũ vỹ rĩr nĩnh ke
mũ, ũ tỹ ge vỹ rĩr krỹg ja tũ venh ke mũ, ti tỹ Topẽ
tỹ ẽg jyvẽnmũ ẽn ki króm kãn tugnĩn,” he ja tóg nĩ,
Moisés ti. Hã ra ẽg tóg ki króm kãn ki kagtĩg nỹtĩ, ẽg
tỹ ki krómkãn sórmũra. 6Ẽg tỹ Jesuski rã tugrĩn ẽg
tógTopẽmỹhánỹtĩ. Kỹẽg tóg: “ũnỹhỹnkanhkã ra
tĩgmũ, Cristo pére kãtĩg jé?“ henh ke tũ pẽ nĩ. Mur
kỹ ti nĩ ha. 7Kỹ ẽg: “ũ nỹ hỹn vẽnh kuprĩg ag jamã
ra tĩg mũ, Cristo rĩn mãn jé?“ henh ke tũ pẽ nĩ gé.
Rĩrmãn kỹ ti nĩ ha. 8Tag tó jé ẽg tóg ke mũ, hamẽ:
“jagy tũ ti nĩ, Topẽ vĩ ti. To jykrén há ti nĩ. Kãnhmar
ẽg tóg tónh kemũ. Kãnhmar ẽg tóg to jykrén kemũ,
Topẽ vĩ to,” he jé ẽg tóg kemũ.
Topẽ vĩ tag hã tó sóg tĩ. “Jesus Cristo ki rã tugnĩn

ẽg krenkren ke mũ,” he sóg tĩ. 9 Ẽg krenkren jé ẽg
tóg Jesus to: “ẽg Senhor vỹ tỹ ti nĩ,” henh kemũ. Kỹ
ẽg tóg ẽg fe tỹ ti ki rãnh kemũ gé. Topẽ tỹ ti ter kar
kỹ ti rĩnmãn ja tag kri ẽg nĩm ke mũ. Kỹ ẽg tóg kri
fi kỹ krenkren ke mũ sir. 10Ẽg tỹ ẽg fe tỹ ti ki rã kỹ
ẽg tóg ti mỹ há nỹtĩ. Ẽg tỹ vẽnh kar mỹ ti kãmén kỹ

ẽg krenkren ke mũ sir. 11Hã kỹ tag tóg rán kỹ nĩ,
ha mẽ: “ẽg tỹ ti ki ge kỹ ẽg tóg ẽg tỹ nén ve sórmũ
ẽn venh kemũ,” he ja tóg nĩ, Topẽ vĩ rán ki. 12Vẽnh
kar mỹ ke vẽ sir, vẽnh vĩ tag, Judeu ag mỹ, kar kỹ
fóg ag mỹ, kanhgág ag mỹ ke gé, fag kar mỹ ke gé.
Tỹ tóg ẽg kar Senhor nĩ mỹr. Kỹ tóg, ẽg kar tỹ ti mỹ
nénũ to vĩn kỹ, ẽgmỹnĩm kemũ gé sir. 13Tag hã vỹ
rán kỹ nĩ gé, ha mẽ: “ẽg tỹ ẽg Senhormỹ: inh kren
han nĩ, hen kỹ tóg ẽg krenkren han kemũ, ẽg kar,”
he ja tóg nĩ, Topẽ vĩ tỹ rán kỹ nĩ ki.

14Ẽg tỹ ti ki ge tũnỹtĩ ra ẽg tóg: “inhkrenhannĩ,”
he ki kagtĩg nỹtĩnh mũ vẽ. Ẽg tỹ ti vĩ mẽ ja tũ nỹtĩ
ra ẽg tóg ti ki ge ki kagtĩg nỹtĩnhmũ vẽ. Ũ tỹ ẽgmỹ
ti vĩ tó tũ nĩ ra ẽg ti vĩ mẽnh ke tũ nĩ vẽ. 15 Topẽ tỹ
ag jẽgnẽg tũ nĩ ra ag tóg ẽgmỹ ti vĩ tónh ke tũ nĩ vẽ.
Hã kỹ tag tóg rán kỹ nĩ, hamẽ. “Ũ tỹ ẽgmỹ Topẽ vĩ
sérma kãmũ mũ ag junjun kỹ tóg ẽgmỹ sér pẽ tĩ,”
he ja tóg nĩ, Topẽ vĩ tỹ rán kỹ nĩ ki. Topẽ tỹ ti vĩ tó tĩ
ag jẽgnẽ to ken hã vẽ.

16Hã ra ũ ag tóg kri fi jãvãnh nỹtĩ gé, ag tỹ mẽg
mũ ra, Topẽ vĩ sér ti. Isaías vỹ ag to Topẽ mỹ tag tó
ja nĩ. “Ẽg jógmág', inh vĩ mẽ jãvãnh ag nỹtĩ,” he ja
tóg nĩ. 17Hã kỹ ẽg tóg, ẽg tỹ ti vĩ mẽ há han kar kỹ
ti ki rã tĩ. Ẽg tỹ Cristo kãmemẽ kỹ ẽg ti ki rã tĩ.

18Kỹ ãjag hỹn inh mỹ: “Judeu ag mỹ mẽ ja tũ nĩ,
hã kỹ agmỹ ti ki ge ja tũ nĩ?“ he sórmũ, ãjag tỹ inh
carta tag ve kỹ. Vó,mẽ kỹ ag nỹtĩ vẽ. Tag vỹ rán kỹ
nĩ, ha mẽ: “ga kar mĩ ag tógmẽ ja nĩgtĩ, ã vĩ ti. Ga
fyr tá tóg jun gé, ã vĩ ti,” he ja ti nĩ, Topẽ vĩ rá ki.

19Kỹ ãjag hỹn inh mỹ: “kỹ Judeu ag mỹ to jykrén
há han ki kagtĩg nỹtĩ, ag tỹmẽgmũ ra?“ he sórmũ.
Vó, ag tỹ to jykrén sór kỹ ag tóg to jykrén mũ vẽ.

Moisés vỹ ẽg mỹ tag kãmén, ha mẽ: “Topẽ tóg fóg
mré kanhgág to: isũ tũ ag vẽ ver,” he ja nĩ. “Hã ra
sóg ag tỹ isũ han sór mũ, ãjag tỹ ag ve kỹ inh ki rã
to én jé, fag mré hã,” he tóg. “Fógmré kanhgág ag
vỹ ãjagmỹ krĩ tũ nỹtĩ. Hã ra sóg ag to há nĩ sórmũ,
ãjag tỹ ag tugrĩn jũgjũ jé, he tóg, Topẽ ti,” he ja tóg
nĩgtĩ,Moisés ti, Judeu agmỹ.

20 Kỹ Isaías tóg tag tó mũ gé, fóg ag to, kanhgág
ag to, ha mẽ. “Ũ ag tóg inh jãvãnh ja tũ nĩgtĩ. Hã ra
ag tóg inh vĩ jẽmẽg mũ ha. Topẽ hẽ ri ke tĩ? he ja
tũ ag nĩgtĩ. Hã ra sóg ag mỹ inh vĩ jẽnẽgmũ ha, he
tóg, Topẽ ti,” he ja ti nĩ gé. Pã'i ag kamẽg vãnh nĩn
kỹ tóg Judeu ag mỹ fóg ag mré kanhgág ag tỹ Topẽ
ki genh ke tó ja nĩ, Isaías ti. 21 Kỹ tóg Judeu ag to:
“kurã kar ki sóg ãjagmỹ: kunĩg, he tĩ. Hã jé sóg ãjag
mỹ inh nĩgé ven tĩ, ãjag tỹ gĩr mỹ ãjag nĩgé ven ẽn
ri ke. Hã ra ãjag tóg inh vĩ mẽ jãvãnh nỹtĩ'. Inh vĩ
kafãn kónãn ãjag tógmũmỹr',” he ja tógnĩ, Isaías ti.

11
Judeu'krẽ pipir ag vỹ tỹ Topẽ tũ nỹtĩ

1Kỹãjaghỹn: “kỹTopẽmỹ tipovo tỹ Israel tovãnh
kãn kỹ nĩ?“ he sór mũ, ãjag tỹ inh carta tag ve kỹ.
Vó, ag tovãnh kãn tũ ti nĩ. Ha vé, tỹ sóg Judeu nĩ gé,
hã ra sóg ti ki rã. Abraão krẽ'krẽ ũ vỹ tỹ inh nĩ gé,
ti kósin'kósin tỹ Benjamim krẽ'krẽ ũ mỹr. 2 Isovãnh
ja tũ ti nĩ, Topẽ ti, hã kỹ tóg ti povo tovãnh kãn ja tũ
nĩ. Nén kar han tũg ki tóg ẽg kuprẽg ja nĩ, ẽg tỹ tỹ ti
tũ nỹtĩ jé.
Elias to jykrénnĩ. Tikãme tóg ránkỹnĩ,Topẽvĩ rá

ki. Elias tỹ ga kri tĩmũ ẽn kã Judeu ag tógTopẽ kato
tẽmũ. Kỹ ag tóg Elias kato tẽmũ gé, ti tén jé. Kỹ tóg

Topẽ mỹ: 3 “Senhor',” he mũ. “Ã vĩ tó tĩ ag kãgtén
kãn ag huri. Ãmỹpũn jafã kókén kãn ag huri ke gé.
Inh pir mỹ sóg kren, kỹ ag tóg vãhã isén sórmũ ha
ke gé. Ã tovãnh kãn kỹ ag nỹtĩ,” he ja tóg nĩ, Elias
ti, Topẽmỹ, Judeu ag to. 4Hã ra Topẽ tóg ti mỹ: “krĩ
kufyhan tũgnĩ,” hemũ. “Ũ tỹ 7mil (ke) vỹkinỹtĩ,ũ
tỹ isovãnh tũ ag, sỹ ũn kuprẽg ja ag. Tag ag vỹ vẽnh
kãgrá tỹ topẽ tỹ Baalmỹ: “Topẽ vỹ tỹ ã nĩ,” he ja tũ
nĩ,” he ja tóg nĩ, Topẽ ti, Eliasmỹ.

5Ge ti nĩgtĩ, ũri. Pir ag nỹtĩ, Judeu tỹ Topẽ to há
nỹtĩ ag. Topẽ vỹ ẽg jagãgtãn, kỹ tóg ẽg kuprẽg. Hã
kỹ ẽg tóg ti to há nỹtĩ, ẽg pipir nỹtĩ ra, ẽg tỹ tỹ Judeu
nỹtĩn kỹ. 6Ẽg tỹ vẽsóg ki han pijé'. Ẽg tỹ vẽsóg ki to
vãsãn pijé'. Topẽ tỹ ẽg jagãgtãn hã vẽ, hã kỹ tóg tó
ja nĩ.

7Ge ti nĩ, hamẽ. Judeu ag vỹ ve sór ja nĩgtĩ, Topẽ
tỹ ẽg mỹ nén ũ há ven ke ẽn ti. Hã ra ag tóg venh
ke tũ nĩ. Topẽ tỹ ũn kuprẽgmũ ag hãmỹ tóg ven tĩ.
Jãvo ũ ag tóg kutu nỹtĩ sir, ag tỹ Topẽ vĩ mẽ jãvãnh
nỹtĩn kỹ. 8Hã kỹ tag tóg rán kỹ nĩ, Judeu ag to, ha
mẽ: “Topẽ vỹ ag krĩ tũ han, hã kỹ ag tóg ti vĩ rá vég
mũ ra to jykrén tũ nĩgtĩ. Mẽg tũ ag nĩgtĩ, ag nĩgrẽg
ra. Ũriag tóg genkỹnỹtĩnhmũver,” he ja ti nĩ,Topẽ
vĩ rán ki. 9Kỹ Davi vỹ Judeu ag to tag tó ja nĩ gé, ha
mẽ: “Topẽ mỹ ag tóg fénhta han tĩ. Hã ra ag tóg ón
kỹ ti mỹ fénhta han tĩ. Kỹ ag tóg to sigse kỹ nỹtĩnh
mũ. Kỹ tóg ag vóg kónãn ke mũ, Topẽ ti. Krenkren
ke tũ ag tóg nĩ. 10Kutu ag nỹtĩ, to jykrén ke tũ pẽ ag
nĩ, kỹ ag tóg vẽjykre kufy hã venh ke mũ, hã to ag
jagtar nỹtĩnhmũ,” he ja tóg nĩ, Judeu ag to, Davi ti.

Judeu ag to é henh ke tũ ẽg tóg nĩ

11 Kỹ ãjag hỹn inh mỹ: “kỹ Topẽ mỹ Judeu ag tỹ
nũgme ki vár ke tag ve sór mũ? Hã jén mỹ ag mỹ
Jesus jẽnẽ ja nĩ, ag tỹ ti tỹ prãnh ke jé?“ he sórmũ.
Vó. Hã ra ag tóg Topẽ kato tẽgtẽ tĩ. Ti vĩ mranh ja
ag tóg nĩgtĩ, hã kỹ Topẽ tóg fóg ag mré kanhgág ag
krenkren han sórmũ, Judeu ag tỹ ag ve kỹ ti ki ge
to én jé, fag ke gé. 12Kỹ Judeu ag tỹ ti vĩ mranh kỹ
Topẽ tóg fógmré kanhgág kar to há nĩ. Kỹ Judeu ag
vỹ jagtar nỹtĩ. Ag nỹtĩg ja ki ũ ag tóg Topẽ tỹ ag to
há nĩ végmũ. Há ti nĩ, tag. Kỹ tóg Topẽ tỹ Judeu ag
to há' he mãn ra ga kri mũ kar mỹ hapẽ tãvĩ tĩnh
mũ vẽ. Hã ra tóg ag to há tũ nĩ ver.

13Kỹ sóg fóg agmỹ, kanhgág agmỹ: “ãjag apóstolo
vỹ tỹ inh nĩ, sỹ ãjag mỹ Topẽ vĩ tó jé,” he mũ. Inh
rãnhrãj vỹ inhmỹ sér pẽ tĩ. 14 Isỹ ãjagmỹTopẽ vĩ tó
kỹ inhmré ke ag vỹ hẽn ri kemũn ãjag kóm Jesus ki
ge sór mũ gé, kỹ ag krenkren ke mũ sir, Judeu ag.
15Ha vé, Topẽ tỹ inh mré ke ag tovãnh to tóg povo
ũ ag to há nĩ ha. Ag to jũ mãn tũ tóg nĩ sir. Topẽ tỹ
Judeu ag to há' he mãn mũ ra tóg vẽnh kar mỹ há
tãvĩ tĩnh mũ vẽ. Kỹ vẽnh kar vỹ rĩnrĩr mãn ke mũ
vẽ, ũn kãgtermũagmré hã. Hã ra tóg ag to há tũ nĩ
ver.

16Ẽmĩ to jykrénnĩ. Ẽmĩ kupar ko há nĩn kỹ tóg ko
há kar nĩ. Ge ti nĩgtĩ gé, ka ti. Ti jãrehá nĩn kỹ ka vỹ
há kar nĩ. Judeu ag vỹ tag ri ke nỹtĩ. Ag jógjóg ve ag
vỹ ka jãre ri ke nỹtĩ. Topẽmỹ ag há nỹtĩ ja nĩgtĩ. Hã
kỹ ag krẽ vỹ Topẽ mỹ há nỹtĩnh ke mũ gé. 17 Povo
tỹ Israel vỹ ka tỹ Oliveira há ri ke nỹtĩ. Ti jãre vỹ
há nĩ. Hã ra ti pẽ ũ tóg kórég nỹtĩ. Hã kỹ Topẽ tóg
kykym kỹ vãvãmmũ. Ti tỹ Judeu kórég ag tugvãnh
to ken hã vẽ. Ka pẽ kórég tag nỹtĩg ja ki tóg ka ũ pẽ
vin. Ãjag hã vẽ sir, ãjag tỹ tỹ fóg nỹtĩn kỹ, kanhgág

ke gé. 18Kỹ Judeu ag to é he sór tũg nĩ, Topẽ tỹ ag
vãm mũ ra, ẽg tỹ ka pẽ kórég vãm ri ke. Ag nỹtĩg
ja ki ãjag nỹtĩ. Hã ra ka jãre vỹ tỹ Judeu ag jógjóg
ve nỹtĩ. Ãjag jógjóg ve pijé', fóg pijé', kanhgág pijé'.
Judeu ag vẽ.

19Hẽn ri kemũn ãjag tóg inhmỹ: “hã ra tóg Judeu
ag vãm, ẽg to há nĩ jé,” he sórmũ. “Hã kỹ tóg ẽg to
há nĩ,” he ãjag hỹnmũ. 20Hỹ, ag vãm tóg. Hã ra ag
tóg ti ki ge jãvãnh ja nỹtĩgtĩ, hã kỹ tóg ag vãm. Jãvo
tóg ãjag to há nĩ, ãjag tỹ ti ki ge to. Hã kỹ ag to é he
sór tũgnĩ. Topẽ kamẽgnĩmỹr. 21 Judeu ag tỹ ti ki ge
jãvãnh tugnĩn tóg ag vãm. Ag jagãgtãn jãvãnh tóg nĩ
ha. Kỹ tóg ãjag jagãgtãn ke tũ nĩ gé, ãjag tỹ ti ki ge to
tar tũ nỹtĩn kỹ. Hã kỹ ti hã kamẽg nĩ.

22Hãki Topẽ tỹ tỹ ũnhánĩ tóg vehá tĩ,hã ra tógũ
ag vóg kónãn jagy han tĩ gé. ũ tỹ ti vĩmranhmũ ag.
Hã ra tóg sir ãjag to há nĩ, ãjag tỹ ti tovãnh tũ nĩn kỹ.
Ãjag tỹ ti tovãnh kỹ tóg ãjag vãm ke mũ gé, ha vem
nĩ. 23 Judeu ag tỹ ti ki ge kỹ tóg ag to há nĩ mãn ke
mũ gé sir. Kỹ tóg ẽg tỹ ka pẽ kym kỹ ki jógon mãn
ẽn ri ke nĩ sir. 24Ha vé, ãjag hã vỹ tỹ ka kanẽn vãnh
pẽ ri ke nỹtĩ'. Hã ra tóg ẽg tỹ ka pẽ kym kỹ ki jógon
ẽn ri ke han, hã vỹ: Judeu ag tỹ Jesus ki ge, he mũ.
Ẽg pijé ka kanẽn vãnh pẽ tỹ ka kanẽn há ki vin tĩ'.
Ka pẽ tỹ ẽg tỹ kym kỹ ki jógonmãn tag vỹ jagy tũ nĩ
vẽ. Hã kỹ tóg Topẽmỹ jagy tũ tĩ, ti tỹ Judeu ag to há
nĩ mãn kỹ.

Topẽ tỹ Judeu ag krenkren han sór
25 Isỹ ãjag mỹ nén ũ kãmén sór vẽ, ãjag tỹ mẽ ja

tũ ũ, ha mẽ, ãjag tỹ Judeu ag to é he tũ nĩ jé. Ha vé,
Judeu ũ ag vỹ ver mẽ sór tũ nĩgtĩ. Ũ ag tóg mẽ sór

mũ. Kejẽn vẽnh kar tóg hã ramẽ kãn kemũ, fóg ag
kar, kanhgág ag kar ke gé, Judeu ag kar ke gé. 26Ẽn
kã Judeu tỹ mẽgmũ ag tóg krenkren ke mũ gé. Hã
kỹ tag tóg ag to rán kỹ nĩ, hamẽ: “ag krenkren han
tĩ vỹ jun ke mũ. Jerusalém tá tóg vẽnh ven ke mũ.
Ẽn vỹ Jacó krẽ ag tỹ inh vĩmranh ja ẽn tỹ vẽnh pãte
fón ke mũ,” he tóg. 27 “Sỹ ag mré jykrén jan hã vẽ.
Ag tỹ inh vĩ mranh tỹ sóg tũ' he mũ,” he ja tóg nĩ,
Topẽ vĩ rán ki, Judeu ag to. 28 Jesus kato tẽ ag tóg
mũ ver. Ti kãme sér mẽ jãvãnh ag nỹtĩ ver. Hã kỹ
ãjag tóg ag nỹtĩg ja ki Topẽ vĩ sérmẽgmũ. Hã ra ag
jógjóg ve ag vỹ Topẽ to há nỹtĩ ja nĩgtĩ. Hã kỹ Topẽ
tóg ag krẽ'krẽ to há nĩnh ke mũ gé kejẽn, ti tỹ vãsỹ
ag kuprẽg ja nĩn kỹ. 29Topẽ tỹ ũ to há nĩn kỹ tóg ti
to há nĩ. Ti tỹ ũ kuprẽg kỹ tóg kuprẽg kỹ jẽ gé. Tỹ
tũ' henh ke tũ tóg nĩ, Topẽ ti.

30Vãsỹ ãjag tóg Topẽ vĩ ki kagtĩg ja nỹtĩgtĩ gé. Hã
ra Topẽ tógũri ãjag jagãgtãn, ãjag tỹ ti ki ge jé, Judeu
tỹ ti vĩ mranhmũ ag nỹtĩg ja ki. 31Kỹ ẽn ag tóg ti vĩ
mranh mũgtĩ ver, Topẽ tỹ kar kỹ ag jagãgtãn jé, ti
tỹ ũri ãjag jagãgtãn ri ke. 32Kỹ Topẽ tóg ẽg kar mỹ
ẽg tỹ ti vĩ mranh mũ tag ven kãn sór mũ, ẽg tỹ to
jykrénmãn jé. Ti tỹ ẽg jagãgtãn sór vẽ, ẽg tỹ ti ki ge
jé. Hã jé tóg ẽgmỹẽg tỹ ti vĩmranhmũven sórmũ.

Topẽ jykre tỹ ẽg jykre kãfór nĩ
33Topẽvỹ tỹũnmágpẽnĩ,mỹr,hamẽ. Ti jykrevỹ

vẽnh kar kri nĩ kar nĩ. Ve kãn jãvãnh ẽg nỹtĩ. Nén ũ
kar ki kanhró ti nĩ mỹr, nén ũ kar to jykrén há han
ti tĩmỹr. Ti tỹnén to jykrénmũvekãnke tũpẽẽgnĩ.
“Ti hỹn hẽ ri ken kỹ tag han?“ henh ke tũ ẽg tóg nĩ
gé. To jykrén kórég ẽg tóg nỹtĩ. 34Ũ nỹ Topẽ tỹ nén
to jykrén mũ ki kanhró nĩ'? Ki kagtĩg kar ẽg nỹtĩ.

Ũ nỹ Topẽ mỹ: “tag han ra, tag han tũg ra,” he tĩ'?
Ũ vỹ ti jyvẽn ke tũ pẽ nĩ. 35Ũ nỹ ti mỹ nén ũ nĩm',
Topẽ tỹ timỹ kajãm jé'? Nén kar vỹ tỹ ti tũ nỹtĩmỹr.
Hã kỹ tóg ẽg hãmỹ nén ũ kar nĩm tĩ, ẽg jagãgtãn kỹ.
36 Topẽ hã ne nén kar hynhan'. Ti hã jamẽn kỹ ẽg
tóg nỹtĩ. Nén ũ kar vỹ ti jamẽn kỹ nỹtĩ gé. Hã kỹ ẽg
tóg ti hã mỹ vĩ há han ke mũ. To krónh kenh ke tũ
ẽg nĩ, ga kri, kanhkã tá ke gé. Hã vẽ.

12
Topẽmỹ ẽg vẽnh fẽg kemũ

1 Inh kanhkã', Topẽ vỹ ãjag jagãgtãn. Hã kỹ sóg
ãjagmỹ: “ti mỹ vẽnh fẽg,” he mũ. Kỹ tóg ẽg tỹ ti mỹ
nén ũ pũn ri ke nĩ, ẽg tỹ ti mỹ vẽnh fẽg kỹ. Judeu
ag vỹ ag mẽg tãnh kỹ pũn tĩ. Ag jãvo ẽg tóg ẽg rĩnrĩr
nỹtĩnkỹ timỹvẽnh fẽg tĩ. Genkỹãjag tógTopẽ jykre
han ke mũ. 2Ẽprã ke ag jykre han sór tũg nĩ. Topẽ
vỹ ãjag krĩ tãg han sór mũ. Kỹ ãjag tóg nén há han
ki kanhró nỹtĩnhmũ. Vẽjykre kuryj han jé ãjag tóg
kemũ. Kygnẽnh ke tũ ãjag tógnĩ. Tag ve sór tógmũ,
Topẽ ti. Tag hã to tóg ẽg kanhrãn kemũ.

3Havé,Topẽvỹ isarhan, kỹ sógãjag jyvẽnháhan
ki kanhró nĩ. Hã kỹ sóg ãjag karmỹ tag tómũ. Vẽsỹ
ũn mág han sór tũg nĩ. “Tỹ inh ũn mág nĩ,” he tũg
nĩ, ã tỹ tỹ ũnmág tũ nĩn kỹ. Ẽg kar vỹ Topẽ ki ge kỹ
nỹtĩ. Kỹ tóg ẽg kar tỹ nén ũ to tar han tĩ, ẽg kar tỹ ti
rãnhrãjhan jé. Tag to jykrén kỹ jagnẽ to é he tũgnĩ.

4 Ẽg há to jykrén nĩ. Ti ki nỹtĩ vỹ e nỹtĩ, ẽg pẽn,
ẽg nĩgnó, ẽg kanẽ, ẽg nĩgrẽg, ti kar ti. Ẽg há ki nỹtĩ
vỹ jagnẽ kóm rãnhrãj nỹtĩ kar nỹtĩ, vyr mỹ. 5Ge ẽg
nỹtĩ gé. E ẽg nỹtĩ. Hã ra ẽg tóg ẽg tỹ Cristo ki ge kỹ
nỹtĩn kỹ ẽg há ri ke nỹtĩ. Kỹ ẽg tóg jagnẽ ki rĩr ke

mũ sir, ẽg há ki nỹtĩ tỹ jagnẽ ki rĩr tĩ ẽn ri ke. 6Hã
ra ũ tóg nén ũ han há nĩgtĩ. Kỹ ũ tóg nén ũ ũ han há
nĩgtĩ gé, Topẽ tỹ to ẽg tar han kỹ. Ẽg kãmĩ ũmỹ tóg:
“ag jyvẽn nĩ,” he tĩ, Jesus ti. Kỹ Topẽ tỹ ã mỹ nén
tó mũ hã tỹ ẽg jyvẽn nĩ. 7 Ẽg kã mĩ ũ mỹ tóg: “ũn
jagãgtar ag jagãgtãn nĩ,” he ti gé. Ti tỹ ã mỹ tag tó
kỹ ẽg jagãgtãn há han to tar nĩm nĩ. Ẽg kã mĩ ũ mỹ
tóg: “inh vĩ kãmén nĩ,” he tĩ gé. Kỹ to krónh ke tũg
nĩ. 8Ẽg kãmĩ ũmỹ tóg: “agmỹ ag tỹ nén han kemũ
kãmén nĩ,” he tĩ gé. Kỹ ã rãnhrãj tag ki rĩr há han
nĩ. Ẽg kã mĩ ũ mỹ tóg: “ã tỹ nén ũ nĩm mág nĩ, inh
mỹ,” he tĩ gé. Kỹ ón kỹ ti mỹ nĩm sór tũg nĩ. Ẽg kã
mĩ ũ mỹ tóg: “culto to pã'i vỹ tỹ ã nĩ,” he tĩ gé. Ã tỹ
tỹ to pã'i nĩn kỹ to jykrén há han nĩ. Ẽg kãmĩ ũmỹ
tóg: “ag jagãgtãn nĩ,” he tĩ gé. Kỹ ti tỹ ã mỹ ã tỹ ẽg
jagãgtãn ke tag tó kỹ to mỹ sér nĩm nĩ. Ẽg tỹ jagnẽ
ki rĩr to ken hã vẽ.

9 Jagnẽ to há tãvĩ nỹtĩm nĩ. Ón kỹ jagnẽ to há nỹtĩ
sór tũg nĩ. Vẽjykre pãno to kórég tãvĩ nỹtĩm nĩ, kỹ
tovãnh kãn nĩ. Vẽjykre há hãmĩmũm nĩ. 10 Jagnẽ to
há tãvĩ nỹtĩm nĩ, ãjag tỹ ãjag mré pafa mũ ag to há
ri ke nỹtĩm nĩ, jagnẽ to. Jagnẽmỹ komẽr hã vĩm nĩ,
ẽg tỹ pã'imỹ komẽr hã vĩ ẽn ri ke. 11 Topẽ jykre to
krónh ke tũg nĩ. Ti tỹ ãjag mỹ: “tag han ra,” he to
jẽnjẽr nỹtĩ tũg nĩ gé. To vãsãn nĩ. Ti kuprĩg tỹ ãjag
mỹnén tómũ ẽnhannĩ. Kỹ tóg ãjagmỹ sér tĩnhmũ.
Ẽg Senhor tũ han nĩ. 12Topẽ vỹ ẽgmỹ nén ũ há kar
han ke mũ. Tag to mỹ sér nỹtĩm nĩ. Kejẽn ãjag tóg
nén ũ jagy venh ke mũ, ti tugnĩn. Hã ra to krónh
ke tũg nĩ. Topẽmré vẽmén kỹ nỹtĩm nĩ. 13Ãjagmré
Topẽ ki rã ũ jagtar nĩn kỹ ti jagãgtãn nĩ. Ũ tỹ ãjag to

pasa kỹ ti mỹ: “inhmré nĩ,” hem nĩ.
14Kejẽn ũ tóg ãjag vóg kónãn sór mũ. Ẽn to Topẽ

mỹ: “ti jagãgtãn nĩ,” hem nĩ. Ti to: “ti vóg kónãn
nĩ,” he tũg nĩ. 15Kejẽn tóg ũmỹ sér tĩ. Kỹ ti mrémỹ
sér nỹtĩm nĩ gé. Kejẽn ũ tóg fỹ tĩ. Kỹ ti mré fỹm nĩ
gé. 16 Jagnẽmré vẽjykre pir hã han nĩ, hã vỹ: jagnẽ
to há, he mũ. Vẽsỹ ũn mág han sór tũg nĩ. Tỹ ũn
kãsir ag mré ke nỹtĩm nĩ. “Ag mré ke vỹ tỹ inh nĩ,”
hem nĩ, ũn kãsir ag to. Hẽn ri ke mũn ãjag kã mĩ ũ
tóg vẽnh kanhrãnmág to tar nĩ, ãjag kãfór. Ti jé: “ag
kãfór inh nĩ, vẽnh kanhrãnmág ja tag to,” he tũg.

17Kejẽn ũ tóg ãjagmỹ nén ũ kórég han tĩ. Ge ra ti
mỹ nén ũ há hã han nĩ. Vẽnh karmỹ vĩ há tãvĩ han
nĩ, ũ tỹ ãjag to: “kygnẽ ti huri,” he tũ nĩ jé. 18Vãsãn
nĩ, ãjag tỹ ũ to krĩ rỹ han tũ nĩ jé, ãjag tỹ vẽnh kar to
krĩ kuprã nỹtĩ jé.

19 Inh kanhkã, ũ tỹ ãjag mỹ nén ũ kórég han mũ
ra vẽnh kajãm sór tũg nĩ. Topẽ hã tóg ti to jũnh ke
mũ. Hã kỹ tag vỹ rán kỹ nĩ, ha mẽ: “inh hã ne ãjag
kajãm kemũ'. Inh hã ne agmỹ ven kemũ', ag tỹ ag
jykre kórég to jagãgtarke ti, he tóg, ẽg Senhor ti,” he
ja tóg nĩ, Topẽ vĩ tỹ rán kỹ nĩ ki. 20Kỹ ũ tỹ ãjag kato
tẽmũmỹ nén ũ há kar han nĩ. Ti kókĩr nĩn kỹ ti mỹ
vẽjẽn ven nĩ. Ti hãghã kỹ ti mỹ goj ven nĩ. Gen kỹ
ã tóg ti mỹ'a han kemũ, ha vem nĩ, ã tỹ ti to há nĩn
kỹ, ti tỹ ã to kórégnĩ ra. 21Vẽnh jykrehá to krónhke
tũg nĩ. Kỹ ẽg tóg tỹ vẽjykre pãno tỹ tũ' henh ke mũ,
ẽg tỹ ũn kuryj mĩ mũn kỹ.

13
Ẽg pã'i ag

1 Ẽg pã'i ag vỹ nỹtĩ. Kỹ tóg ẽg tỹ ag tỹ ẽg mỹ nén
tó mũ ẽn han kỹ há tĩ. Topẽ tỹ ag tỹ pã'i han hã vẽ,
ag krĩn kỹ. Ti hã vỹ ũ tỹ tỹ pã'i nĩnh ke to jykrén tĩ'.
2Kỹ ag kato tẽ sór tũg nĩ. Topẽ hã vỹ pã'i ag vin tĩ,
kỹ ag kato vãsãn tũg nĩ. Ũ tỹ ag kato vãsãnsãn mũ
ag vóg kónãn jé ag tóg kemũ, pã'i ag. 3Ẽg tỹ vẽjykre
há han kỹ ẽg tóg pã'i ag vég mũ ra kanẽ jur ke tũ
nĩ. Ũ tỹ vẽjykre kórég han mũ ag vỹ vẽso kanẽ jur
tĩ, pã'i ag ve kỹ. Kỹ ẽg hỹn hẽ ri kenh ke mũ, ag tỹ
ẽg kanẽ jun tũ nĩ jé? Vẽjykre há tãvĩ han jé ẽg tóg
ke mũ. Kỹ ag tóg ẽg to vĩ há han ke mũ sir, pã'i ag.
4Ẽgpã'i ag ne ẽg jyvẽn tĩ', ẽg tỹ vẽjykrehá to tar nỹtĩ
jé. Ag tỹ Topẽ tỹ ag mỹ nén tó mũ han hã vẽ. Ã tỹ
vẽjykre kórég han kỹ mũmẽg nĩ. Ã vóg kónãn jé ag
tóg kemũ, ha vemnĩ, hã jé Topẽ tóg ag vin, ag tỹ ũn
jykre kórég ag vóg kónãn jé. 5Hãkỹ ag tỹ nén tómũ
han nĩ, ag tỹ ãjag to jũ tũ nĩ jé. Ãjag kakã kavénh ti
tĩ gé, ãjag tỹ pã'i ag vĩ han tũ nĩn kỹ. Hã kỹ ki króm
sórm nĩ.

6Kỹ governomỹ imposto kajãm nĩ gé. Topẽ tỹ ag
mỹvẽnh rãnhrãjnĩm ja ẽnhanag tóg tĩ, governomỹ
rãnhrãj tĩ ag. Kỹagmỹkajãmnĩ. 7Kỹãjagnévkajãm
kãn nĩ, governomỹke gé. Ãjag tỹ pã'i ũmỹ imposto
kajãm ken kỹ ti mỹ ven nĩ, jãnkamy ti. Ãjag pã'i ag
kamẽg nĩ, agmỹ komẽr hã vĩm nĩ.

Topẽ jykre hãmĩmũm nĩ
8Ãjag név kajãm kãn nĩ. Mré hã jagnẽ to há tãvĩ

nỹtĩm nĩ gé. Ẽg tỹ jagnẽ to há nỹtĩn kỹ ẽg tóg Topẽ
tỹ ẽg jyvẽnmũ ẽn ki króm kãnmũ sir. 9Ha vé, Topẽ
tóg ẽg mỹ: “ã prũ tũ fi mré nỹ tũg nĩ, kỹ ã mén tũ
mré nỹ tũgnĩ gé,” he ja nĩ. Kỹ tóg: “ũ tén tũgnĩ, nén

ũ péju tũg nĩ, ũ to ón tũg nĩ, nén ũ to én tũg nĩ gé,”
he ja nĩ gé. Ti tỹ ẽg jyvẽn vỹ e nỹtĩ. Hã ra ẽg tóg ẽg
tỹ ti tỹ ẽg jyvẽn kar tỹ ũn pir han sór kỹ: “ã régre ki
rĩr há han nĩ. Ã tỹ vẽnh ki rĩr há ri ke han nĩ,” henh
kemũ. 10Ẽg tỹ ẽg régre kar ki rĩr há nỹtĩn kỹ ẽg tóg
agmỹnénũ kóréghan ke tũ nĩ. Ẽg tỹ jagnẽ ki rĩrhá
nỹtĩn kỹ ẽg tóg Topẽ tỹ ẽg jyvẽn ẽn ki króm kãn ke
mũ.

11Vãsãn nĩ. Vẽjykre kórég tovãnh kãn nĩ. Ti tỹ ẽg
kren han ke kurã vỹ kakó pẽ tĩ ha. Ẽg tỹ ti ki ge vén
kỹ tóg ver kuvar gy ja nĩ. Hã ra tóg ũri kakó tãvĩ
tĩ ha. 12 Kuty tag tũg ke nẽ ha. Tỹ vaj ke ti nỹ ha.
Ti tỹ kãnhmar kãtĩg ke to ken hã vẽ. Hã kỹ vẽjykre
kavéj ẽn hanmãn sór tũg nĩ. Ẽg tỹ kurã ki nén han
tĩ ẽn han nĩ, vẽjykre kuryj ti, ẽg tỹ vẽjykre há han kỹ
vẽjykre kórég kato tẽ jé, tỹ tũ' he jé. 13 Ẽg tỹ kurã
mĩ tĩg há han tĩ ẽn ri ke han nĩ. Ag tỹ baile ki nén ũ
vẽnh mỹ han tĩ ẽn han tũg nĩ. Kronkron tũg nĩ gé.
Fag to én tũg nĩ. Kỹ fagmré nỹ tũg nĩ, agmré ke gé.
Jagnẽ to jũ tũg nĩ gé. Jagnẽ tũ to én tũg nĩ gé. 14Ẽg
Senhor tỹ JesusCristo jykre tãghãhannĩ. Ẽg tỹ nén
to énmũẽnhanmãn sór tũgnĩ. Ẽg jykre pãnokórég
tovãnh kãn nĩ.

14
Jesus ki ge kỹ nỹtĩ fag tỹ jagnẽ to há nỹtĩnh ke

1Ũ tóg krój nỹtĩ ver. Tope jykre ũ tóg ver ag mỹ
jagy tĩ, ag tỹ ti ki ge kỹ nỹtĩ ra. Ũ tỹ ge tovãnh tũgnĩ.
Agmỹ: “ẽgmré Topẽ vĩ mẽnh kãtĩg nĩ,” hem nĩ. Ag
mỹkomẽrhã vĩmnĩ, ag tỹ kygnẽ kỹ. 2Ũ tógnén kar
ko tĩ, jãvo ũ tóg nén ũ nĩ ko vãnh nĩ, kỹ tóg ẽkré hã

ko tĩ. “Vẽnh kãgrá tỹ topẽ mỹ ag tóg pũn ja nĩ, nén
ũ nĩ ẽn ti. Hã kỹ sóg ko sór tũ nĩ,” he ag tóg tĩ, ũn
krój ag. 3Hã ra ãjag kã mĩ ũ ag tóg ge ra ko tĩ, vẽnh
kãgrá tỹ agmỹ tỹ nén ũ tũ nĩn kỹ. Ãjag tỹ ko kỹ ũ tỹ
ko vãnh ẽn to é he tũg nĩ. Kỹ ãjag tỹ ko vãnh nĩn kỹ
ũ tỹ ko mũ ẽn to: “ti kórég han ti tĩ,” he sór tũg nĩ
gé. Vẽjẽn to jagnẽ mỹ vĩ tũg nĩ. Ã mré tóg Topẽ ki
rã kỹ jẽ gé, ũ tỹ ko mũ ti, kỹ ti to vĩ tũg nĩ. 4 Jesus
mỹ rãnhrãj tĩ vỹ tỹ ẽg nỹtĩ, ẽg kar. Hã kỹ tóg vẽnh
mỹ tĩ, ẽg tỹ jagnẽ to vĩ sór kỹ. Ũ tỹ ẽgmỹvĩnh kemũ
vỹ tỹ ẽg Senhor ti nĩ, ẽg tỹ tỹ ti tũ nỹtĩn kỹ. Hã ra ẽg
kar vỹ há nỹtĩnh ke mũ, kurã ẽn kã, ha vem nĩ, ẽg
Senhor tỹ ẽg tar han kỹ.

5Ũ tóg vẽnh kán ke kurã to: “kurã kórég,” he tĩ,
kurã ũ to ke gé. Jãvo ũ tóg kurã kar to: “kurã há,”
he tĩ gé. Há kar ti nỹtĩ, ãjag tỹ kurã han mũ ti. Kỹ
ãjag tỹ nén to jykrénmũẽnhã hannĩ. 6Ẽg kar vỹ ẽg
Senhor jykremĩmũ sórmũ. Hãkỹũ tóg kurã kórég
han sór tĩ, ti jykremĩ tĩ jé. Jãvoũ tógkurã kóréghan
vãnh nĩ, ti jykre mĩ tĩ jé gé. Há kar ti nĩ.
Kỹ ũ tỹ nén ũ kar ko mũ vỹ ge nĩ gé. Ẽg Senhor

jykre mĩ tĩ hã jé tóg ko tĩ gé. Jãvo ũ tóg nén ũ nĩ ko
vãnh nĩ. Ẽn vỹ ẽg Senhor jykre mĩ tĩ hã jé ko vãnh
nĩ gé. Há kar ti nĩ, ẽg tỹ nén ũ nĩ ko mũ ti, ẽg tỹ ko
vãnh ti ke gé.

7Ẽg pijé ẽg jykre han kemũ', ẽg tỹ ga krimũn kỹ.
Kỹ ẽg ter ken kỹ ẽg pijé ẽg jykre ki ter ke mũ gé'.
8Ẽg tỹ ga kri mũn kỹ ẽg tóg ẽg Senhor jykre hã han
kemũ. Ti tũ han hã jé ẽg tóg ga krimũ nĩ. Kỹ ẽg ter
ken kỹ ẽg tóg ti jykre hã ki ter kemũ gé'. Ẽg Senhor
tỹ Jesus Cristo tũ kar vỹ tỹ ẽg nỹtĩ. 9 Ẽg tỹ tỹ ti tũ

nỹtĩ hã jé tóg ter ja nĩ. Hã jé tóg rĩrmãn ja nĩ gé. Ti
tỹ tỹ ẽg Senhor nĩ hã jé tóg ter ja nĩ, vẽnh kar pã'i,
ũn rĩnrĩrmũ ag pã'i, ũn kãgtermũ ag pã'i ke gé.

10Kỹ ãjag tỹ hẽ ri ken kỹ jagnẽ to vĩ sór nẽ? Ãjag
tỹ hẽ ri kenkỹ jagnẽ to éhenẽ? Topẽhãvỹ ẽg jykre
ve kãn ke mũ, ẽg kar, ti tỹ ẽg jé prẽr ken kỹ. 11Hã
kỹ tag tóg rán kỹ nĩ, ha mẽ. “Rĩr inh jẽ nĩ,” he tóg,
ẽg Senhor ti. “Vẽnh kar vỹ inh krẽm grĩnh kenh ke
mũ, ha vemnĩ. Vẽnh kar vỹ inhmỹ: ũnmág vỹ tỹ ã
nĩ,henh kemũ,he ti, Topẽ ti,” he tóg, Topẽ vĩ tỹ rán
kỹ nĩ ki. 12Ẽg kar vỹ Topẽ rĩnja tá nỹtĩnh ke mũ, kỹ
tóg ẽg jykre tugnỹm ke mũ. Ẽg hã ki tóg jẽmẽnh ke
mũ, ẽg tỹ nén han ja ẽn to. 13Hã kỹ jagnẽ to vĩ mãn
tũg nĩ.

Ẽg tỹ jagnẽ to fen ke
Jagnẽ to: “kórég ti nĩ,” hemãn tũg nĩ. Ãjag tỹ nén

ũ han ken kỹ: “isỹ tag han kỹ inh régre mỹ inh ve
kỹ Topẽ vĩ mranh ke tũ nĩ vỹ?” he jé ẽg tóg kemũ.

14 Tag ki kanhró inh nĩ, ha mẽ: vẽjẽn pijé ẽg
kavénh tĩ'. Jesus tỹ tón hã vẽ. Nén ũ tũ vẽ, vẽjẽn ti.
Ẽg tỹ ko jafã tãvĩ vẽ. Hã ra ũ tóg nén ũ nĩ to: “vẽnh
kãgrá mỹ ag tóg pũn ja nĩ, vẽnhmẽg ẽn nĩ ti. Hã kỹ
sóg ko kỹ Topẽ vĩ mranh tĩ,” he tĩ. Ũ tỹ tag tó mũ
jykre kavénh ti tĩ, ti tỹ ge ra kon kỹ. 15 Inh mỹ tóg
tỹ Topẽ vĩ mranh tũ nĩ, isỹ nén ũ nĩ ko tag ti. Hã kỹ
sóg komũ sir. Kỹ inh régre ũ tóg isỹ ko ve kỹ ko sór
mũ gé sir. Hã ra tóg ti hã mỹ Topẽ vĩ mranh ri ke
nĩ. Kỹ tóg ko kỹ isugrĩn Topẽ vĩ mranh mũ sir. Kỹ
tóg nũgme ki kutẽnh ke mũ sir. Kỹ tóg isỹ inh jẽn
tugnĩn ti tén ri ke nĩ sir, Cristo tỹ ũn jagfy ter ja ẽn
ti. 16Kỹ tag han sór tũg nĩ, ũ tỹ ãjag tỹ nén han mũ

to ãjag to vĩ tũ nĩ jé. Há ti nĩ vẽ, ãjag tỹ kon kỹ. Hã
ra ũ tỹ ãjag jẽn to ãjag to vĩn kỹ ko sór tũgnĩ. 17Topẽ
tỹ tỹ ẽg Senhor nĩn kỹ ẽg jẽn tóg tỹ nén ũ tũ nĩ ha
mỹr. Kỹ tóg ẽg tỹ nén ũ nĩ ko tũ ra ẽg mỹ tỹ nén ũ
tũ nĩ. Nén ũ ũ to ẽg jykrén kemũ ha, hã vỹ: vẽjykre
kuryj, hemũ, vẽjykre kusa, vẽjykre sér, Topẽ kuprĩg
tỹ mỹr, ẽg jagrẽ tãg tỹ, he tóg. 18Ẽg tỹ gen kỹ Cristo
jykre han kỹ tóg Topẽ mỹ há tĩ ha, ẽg jykre ti. Kỹ
tóg ẽgmré ẽprã ke agmỹ há tĩ gé sir, ha vem nĩ.

19 Kỹ ẽg jé jagnẽ krĩ kuprãg hã to jykrén. Ẽg jé
jagnẽ tar han sór. 20Kỹ tóg ẽg tỹ nén ũ nĩ ko to ẽg
régre tỹ tỹ prãnh ke han kỹ kórég nĩ. Vẽjẽn kar vỹ
há nĩ. Hã ra ũ tóg vẽjẽn ũ to jykrén kónãn sór mũ,
ti tỹ to Topẽ vĩ mranh kỹ. Ti tỹ ge ra kon kỹ tóg tỹ
prãnh ke mũ sir. 21 Kỹ tóg kórég nĩ, ẽg régre tỹ ẽg
tugnĩn Topẽ vĩ mranh kỹ. Hã jé nén ũ nĩ ko tũg nĩ,
ã régre tỹ to tỹ prãnh kenhmẽ tĩn kỹ. Ti rĩnve goj fa
kron tũg nĩ gé. Nén ũ tỹ ã régre tỹ Topẽ vĩ mranh
han ẽn tovãnh kãn nĩ. 22Ã tỹ nén ũ to: “kórég tũ ti
nĩ,” hen kỹ Topẽ hã mỹ tóm nĩ. Hã ra ã régre rĩnve
han tũg nĩ, ti tỹ ã mỹ há nĩ ra, ã régre tỹ ã tugnĩn
Topẽ vĩmranh tũ nĩ jé. Ã tỹ Topẽ tỹ ãmỹnén tómũ
hã han kỹ tóg há nĩ, kỹ ã tóg jatu nĩ, ha vemnĩ. 23Ũ
tóg ko tĩ, hã ra tóg ti tỹ ko kỹ: “isỹ Topẽ vĩ mranh
mỹ vỹ?“ hemũ sir. Ti tỹ ge ra kon kỹ tóg to krĩ kufy
nĩ sir. Kỹ tóg Topẽ vĩmranhmũ sir. Ẽg tỹ ti ki ge kỹ
nỹtĩn kỹ ẽg tóg ti tũ hã han sór mũ sir. Ẽg tỹ nén ũ
to: “tag han kỹ inhmỹ ti vĩ mranhmũ vỹ?“ hen kỹ
ẽg han ke tũ nĩ. Ke tũ nĩ mũ ra ẽg ti vĩ mranhmũ.

15

Ẽg tỹ ẽgmré ke ag to há nỹtĩnh ke
1Ha vé, tar ẽgnỹtĩ. Hã kỹ tóg ẽg tỹ ũn krójnỹtĩ ag

to fen nỹtĩnh há tĩ. “Ẽn tóg inh mỹ há nĩ, hã kỹ sóg
han sór mũ,” henh ke tũ ẽg tóg nĩ. 2 “Mỹ inh régre
mỹ há nĩ vỹ?“ he jé ẽg tóg ke mũ. Ti tỹ ti mỹ há tũ
nĩn kỹ ẽg han ke tũ nĩ. Ẽg tỹ ti tar han sór vẽ, ẽg tỹ
nén han mũ kar tỹ. 3 Cristo pijé ti tỹ nén to én mũ
ẽnhan ja nĩgtĩ'. Hãkỹ tóg ẽg jagfy jagtar ja nĩgtĩ. Kỹ
tógTopẽmỹ: “ã to ag tógvĩ kónãn tĩ, ãkato tẽ ag. Hã
ra ag vĩ vỹ inh kri kutẽnh ke mũ,” he ja nĩ. Ti mur
tũg ki Topẽ vĩ tó tĩ ũ tóg ti vĩ tag rán ja nĩ, hã ra tóg
ge nĩ. 4Hã ra Topẽ tóg ẽg kanhrãn sór mũ. Hã kỹ
tóg ti vĩ tó tĩ ag mỹ: “ha rán,” he ja nĩgtĩ. Hã kỹ ag
tóg ránrán ja nĩgtĩ. Ẽn ve kỹ ẽg tar nỹtĩ, Jesus jykre
mĩmũ to. Kỹ ẽg tỹ prãnh kenh ke tũ nĩ. Kỹ ẽg tóg ẽg
tỹ kanhkã tá nén venh ke mũ ẽn kã jatu' henh ke
tũ nĩ gé. 5 Topẽ vỹ ẽg to fen kỹ nĩ. Ti hã vỹ ãjag tỹ
jagnẽ to fen han ke mũ, ti kóm, ãjag tỹ ti mré jykre
pir nỹtĩ jé, ãjag tỹ Jesus Cristo ki ge kỹ nỹtĩn kỹ. Ẽg
tỹ to vãsãn han ki kanhró tóg nĩ. 6Kỹ ãjag tóg jagnẽ
mré ẽg jóg tỹ Topẽ to: “ũnmág vỹ tỹ ti nĩ,” henh ke
mũ gé. Vẽnh vĩ pir han jé ãjag tóg ke mũ, ti to, ẽg
Senhor tỹ Jesus Cristo to ke gé.

Fóg agmré kanhgág ag tỹ Topẽ vĩ mẽnh ke
7Hã kỹ jagnẽ to há nỹtĩm nĩ. Cristo tỹ ẽg to há nĩ

ri ke nỹtĩm nĩ, jagnẽ to. Kỹ ũ tóg ãjag jykre ve kỹ
Topẽ to: “ũnmág vỹ tỹ ti nĩ,” henh ke mũ. 8Tag to
jykrén nĩ, ha mẽ. Cristo vỹ Judeu ag ki rĩr jé kãtĩg
ja nĩ, ti tỹ Topẽ tỹ vãsỹ ẽg jógjóg ve ag mỹ nén tó ja
ẽn han jé. Ẽn ve kỹ ẽg tóg Topẽ tỹ vẽnh vĩ há hã tó tĩ
ki kanhrãnmũ. 9Kỹ tóg povo ũ ag jagãgtãn gé. Kỹ

ag tóg ti tugrĩn Topẽmỹ vĩ há hanmũ gé sir, fóg ag,
kanhgág ag ke gé. Hã kỹ Davi tóg tag rán ja nĩ gé,
ha mẽ: “tag tugnĩn sóg ã mỹ vĩ há han ke mũ, fóg
ag rĩnve, kanhgág ag rĩnve ke gé. Ag rĩnve sóg ã mỹ
jãn kemũ, ã jiji tó kỹ,” he ja tógnĩ, Topẽ vĩ tỹ rán kỹ
nĩ ki. 10Kỹ tag tóg rán kỹ nĩ gé. “Fóg', kanhgág',mỹ
sér nỹtĩm nĩ, Judeu ag mré hã, ti tũ ag mré hã,” he
tógmũ gé, Topẽ vĩ tỹ rán kỹ nĩ ki. 11Kỹ tag tóg rán
kỹ nĩ gé. “Fóg', kanhgág', ẽg Senhormỹ vĩ há han
nĩ. Topẽ to vĩ há han kãn nĩ, povo kar',” he ja tóg
nĩ gé. 12Kỹ Isaías vỹ Cristo to: “Jessé krẽ'krẽ ũ vỹ tỹ
ũnmág jẽnhmũ, Davi panh ẽn krẽ'krẽ ũ. Kỹ tóg tỹ
povo kar ag pã'i mág jẽnh mũ. Fóg ag vỹ kanhgág
agmré ti ki ge sórkemũ,” he ja tógnĩ. 13Topẽhãne
ẽgmỹ ven ke mũ', nén ũ há kar, hã kỹ tóg ẽgmỹ tó
ja nĩ. Ti hã ki ãjag tóg ge kỹ nỹtĩ. Ti hã vỹ ãjag fe tỹ
mrin kenh ke mũ. Ti hã vỹ ãjag krĩ kuprãg ke mũ'.
Topẽ kuprĩg vỹ tỹ ãjag jagrẽ nĩ. Kỹ tóg nén kar han
há nĩgtĩ. Ti hã vỹ ãjag tar han ke mũ', ãjag tỹ Topẽ
tỹ ẽgmỹnén ũ há ven ke ẽn to tar nỹtĩ jé, ãjag tỹ tag
hãmĩ ẽkrén jé.

Paulo rãnhrãj
14 Inhkanhkã',vẽjykreháhankỹãjag tógnỹtĩ. Isỹ

ãjagmỹ tó tũg ki ãjag tóg ki kanhrãn ja nĩ. Vég isóg
nĩ nĩ. Hã kỹ ãjag tóg jagnẽ jyvẽn ki kanhró nỹtĩ gé.
15 Inh vẽnh rá tag ki sóg ãjagmỹ nén ũ tỹ hẽn ri ke
kãmén, ti tỹ inhmỹ sér tĩn kỹ, sỹ ãjag vég tũ ra. Ãjag
mỹ sóg kãmén há han, ãjag tỹ kã jatu tũ nĩ jé, ãjag tỹ
mẽgmũ tag kã. Topẽ ne tag to inh jẽnẽ'. Tag to tóg
isar han'. 16 Inh jé tóg prẽr, isỹ povo kar mỹ Jesus
Cristo kãmén jé. Kỹ sóg ti tũ ki rĩr jẽ nĩ. Topẽ vĩ sér
tó sóg tĩ, fóg agmỹ, kanhgág agmỹ ke gé. Ag tỹ ti ki

ge kỹ tóg timỹ sér tĩ, Topẽ kuprĩg tỹ ag tỹ ũnháhan
kỹ, ag tỹ tỹ Topẽ tũ nỹtĩn kỹ. Inh rãnhrãj hã vẽ.

17 Tỹ sóg Jesus Cristo rãnhrãj han tĩ nĩ, Topẽ tỹ
isar han kỹ. Kỹ inh rãnhrãj tóg inh mỹ sér tĩ. 18Kỹ
sóg ãjagmỹ Cristo tỹ inhmỹ vẽnh rãnhrãj nĩm ja hã
tỹ vẽmén sórmũ. Fóg agmré kanhgág ag tỹ ti ki ge
jé tóg isar han tĩ, isỹ ti vĩ tó tag to. Inh vĩ mẽ kỹ ag
tóg ti ki ge sórmũ, ag tỹ inh jykre ve kỹ ke gé. Jesus
Cristo tỹ nén han mũn hã vẽ. 19Nén ve vãnh han
sóg tĩ gé, Topẽ tỹ isar han kỹ. Ti kuprĩg tỹ inh krĩn
kỹ sóg han tĩ. Kỹ sóg vẽnh kar mỹ ti vĩ tó ja nĩgtĩ,
Jerusalém tá. Tá kãkutẽ kỹ sóg ga kar mĩ tĩg ja nĩgtĩ
gé, ga tỹ Ilíria mĩ hã. Vẽnh kar mỹ sóg Cristo kãme
sér tó ja nĩgtĩ. 20Ũ tỹ tá jun tũ ra sóg tá jun vén ja
nĩgtĩ, sỹ tá ti vĩ tó vén jé, ag tỹ vãhã Cristo kãmemẽ
jé. Inh hã ne agmỹ tó vén sór ja nĩgtĩ', isỹ ũ rãnhrãj
ja ki rãnhrãj tũ nĩ jé. 21Hã kỹ tag tóg rán kỹ nĩ, ha
mẽ: “ũ tỹ ti vĩ mẽ ja tũ ẽn ag vỹmẽnh kemũ,” he ja
tóg nĩ, Topẽ vĩ rá ki. Sỹ ti vĩ tag hã ki króm sór vẽ.

Paulo tỹ Roma ra tĩg sór
22Hãkỹ sógãjag tá jun ja tũnĩ ver, sỹ ãjagvenhhá

hã ra. 23 Tag ki sóg inh rãnhrãj han kãn huri. Vãsỹ
sóg to jykrén, sỹ ãjag venh tĩg jé. 24Kỹ tóg hẽn ri ke
mũn inhmỹki króm kenhmũha. Sỹ ga tỹEspanha
ra tĩg sór vẽ. Ra tĩg kỹ sóg ãjag venh rãnh mũ. Kỹ
tóg há tĩnh mũ, ãjag tỹ inh jagãgtãn kỹ. Kỹ sóg tĩg
há han kemũ, Espanha ra. Hã ra sóg ãjagmré nĩ sĩ
han sórmũ, ãjag tỹ isar han jé.

25 Hã ra sóg ver Jerusalém ra tĩg sór mũ. Sỹ
tá Topẽ tũ ag mỹ jãnkamy ma tĩg ke vẽ. 26 Ga tỹ
Macedônia tá Jesus mré ke ag vỹ inh mỹ jãnkamy
vin, ga tỹ Grécia tá ke ag ke gé, isỹ Jerusalém tá ẽg

mré ke tỹ jagtar nỹtĩ ẽn ag mỹ nĩm jé. 27Ag kar mỹ
tóg sér tĩ, ag tỹ Jerusalém tá ke ag mré jãnkamy tỹ
vẽnhkãpãmkỹ. Hãra tóg inhmỹhá tĩ gé. Jerusalém
tá ke ag vỹ Jesus ki ge vén, Judeu ag. Kỹ fóg ag vỹ ag
tugrĩn Jesus kãme mẽ ja nĩgtĩ. Hã kỹ ag tóg Judeu
ag tũ mãn ja nĩ, hã vỹ: Topẽ vĩ, he mũ. Kỹ tag tóg
há nĩ, ag tỹ vẽnh kaja jé ag tũ tỹ vẽnh kãpãm kỹ, ag
jãnkamy ti.

28 Isỹ tag han kãn kỹ, sỹ ag mỹ jãnkamy tag vin
kar kỹ sóg ẽmã tỹ Roma tá nĩ sĩ han kar kỹ ga tỹ
Espanha ra tĩg sórmũ ha. 29Ha mẽ, isỹ ãjag ki jun
kỹ Cristo vĩ vỹ ãjagmỹ sér tĩnhmũ, ẽg tỹ jagnẽmré
ti to vẽmén kỹ, isỹ ãjagmỹ ti vĩ tón kỹ, ha vemnĩ. Ti
vĩ sér to tóg ẽgmỹ sér tĩnhmũ.

30 Inh kanhkã', ẽg Senhor tỹ Jesus Cristo ki ge kỹ
ãjag tóg nỹtĩ. Kỹ ãjag tóg jagnẽ to há nỹtĩ gé, Topẽ
kuprĩg tugrĩn. Kỹ sóg ãjag mỹ tag to vĩ sór mũ gé,
ha mẽ. Iso Topẽ mré vĩm nĩ, inh mré. To krónh ke
tũgnĩ. 31 Judéia tá ag e nỹtĩ,ũ tỹ Jesus kato tẽmũag.
Kỹag tóg inhkato tẽ sórmũgé. Kỹ isoTopẽmrévĩm
nĩ, ti tỹ inh jy nĩgãn jé. Ũ tỹ Jerusalém tá Jesus ki ge
kỹ nỹtĩ ag tỹ inh mỹ vĩ há han jé, sỹ jãnkamy ẽn tỹ
ag mỹ nĩm kỹ. 32 Tá kãtĩg kỹ sóg ãjag ki jun há han
kemũ. Kỹ tóg ẽgkarmỹ sér tĩnhmũ, sỹ ãjagmrénĩn
kỹ, isĩg ke tag tỹ Topẽmỹ há nĩn kỹ. Kỹ ãjag tóg isar
han kemũ sir.

33Topẽ vỹ ẽg krĩ kuprãg tĩ. Kỹ sóg ti mỹ to vĩ tĩ, ti
tỹ ãjag krĩ kãnhvy han jé. Hã vẽ.

16
Paulo tỹ ũn emĩ ẽkrég tĩ

1 Ãjag mỹ sóg ẽg mré ke fi tó sór mũ, Febe fi. Tỹ
fi tóg ẽmã tỹ Cencréia tá Jesus ki ge kỹ nỹtĩ fag kófa
nĩ, tá igreja to. 2Fi tỹ kejẽn ãjag ki jun kỹ fimỹ: “ha
kãrã,” hem nĩ. Kỹ fi mỹ nén tỹ fi mỹ tũ ẽn ven kãn
nĩ. Ũ tỹ hẽn ri ke jagãgtãn fi huri, inh ke gé.

3 Priscila fi mĩ sóg ẽkrég tĩ, fi mén tỹ Áquila mĩ
ke gé. Inh mré fag tóg rãnhrãj mág, Jesus Cristo
rãnhrãj han kỹ. 4 Isugnĩn fag tóg kãgter kren, inh
jy nĩgãn kỹ. Tag hã mĩ sóg ẽkrég tĩ, kỹ sóg fag to há
tãvĩ nĩ. Kỹ fógkar kãmĩ Jesuski ge kỹnỹtĩ ag vỹ tag
tugrĩn fag to há nỹtĩ gé. 5Fag ĩn krẽm ũ ag tóg vẽnh
mãn tĩ gé, culto han jé. Ẽn fag mĩ sóg ẽkrég tĩ gé.
Iso háũ vỹnĩ gé,hã vỹ: Epêneto, hemũ. Ga tỹÁsia

tá ũ tỹ Jesus ki rã vénmũn hã vẽ. Ti mĩ sóg ẽkrég tĩ
gé. 6KỹMaria fi vỹ nĩ gé. Ãjagmỹfi rãnhrãjmág. Fi
mĩ sóg ẽkrég tĩ gé. 7Kỹ sóg Adrônico mĩ ẽkrég tĩ gé,
Júniafimĩke gé. Inhkanhkã fag vẽ. Inhmré fag tóg
sigse kỹ nỹtĩ ja nĩgtĩ gé. Apóstolo ag kãmĩ fag tóg tỹ
ũnmág nỹtĩ. Vãsỹ fag tóg Jesus ki ge jẽg, isỹ ti ki rã
tũg ki.

8Amplíatomĩsógẽkrég tĩ gé. Ti to sóghá tãvĩ nĩ, ẽg
Senhor tugrĩn. 9Kỹ sóg Urbanomĩ ẽkrég tĩ gé. Inh
mré tóg Cristo rãnhrãj han tĩ. Kar kỹ iso há ũ vỹ nĩ
gé, Estáquis ti. Ti ki sóg ẽkrég tĩ gé. 10Apelesmĩ sóg
ẽkrég tĩ gé. Cristo tovãnh jãvãnh ja ti nĩ. Aristóbulo
mré ke fagmĩ sóg ẽkrég tĩ gé. 11Kar kỹ inh kanhkã
ũ vỹ tá jẽ gé, Herodião ti. Ti ki sóg ẽkrég tĩ. Kỹ sóg
Narciso mré ke fag mĩ ẽkrég tĩ, ũ tỹ fag kã mĩ ẽg
Senhor ki ge kỹ nỹtĩ fag.

12Kỹ sóg Trifena fi ki ẽkrég tĩ, Trifosa fimĩ ke gé.
Ẽg Senhormỹ fag rãnhrãjmũgtĩ. Kỹ sóg iso há tãvĩ

ũ fi mĩ ẽkrég tĩ gé, hã vỹ: Pérside, he mũ. Ẽg Senhor
mỹ rãnhrãj to fi tar tãvĩ nĩ. 13Kỹ sóg Rufomĩ ẽkrég
tĩ. Topẽ ne ti kuprẽg', ti mỹnh fi ke gé'. Inh mỹ fi
tóg tỹ inhmỹnh ri ke nĩ. 14Kỹ sóg Asíncritomĩ ẽkrég
tĩ, Flegontemĩ ke gé, Hermesmĩ ke gé, Pátrobas mĩ
ke gé,Hermasmĩ ke gé, ag mré Topẽ vĩ mẽ jé vẽnh
mãn tĩ ag mĩ ke gé. 15Kỹ sóg Filólogomré Júlia fimĩ
ẽkrég tĩ, Nereumré ti ve fi mĩ ke gé, Olimpasmĩ ke
gé, kar kỹ fagmré Jesus vĩmẽ jé vẽnhmãn tĩ fagmĩ
ke gé, Topẽ tũ kar agmĩ, fag mĩ.

16Kỹ jagnẽ ki nhun ke ri ke han nĩ, Jesusmré ke
kar ki, jagnẽ nĩgé kãgmĩ kỹ. Cristo ki ge kỹ nỹtĩ kar
vỹ ãjagmĩ ẽkrég tĩ, ẽmã kar ki ke ag, fag ke gé.

Ón kỹ vẽnh vĩ hámẽ sór tũg nĩ
17Nén ũ tó sór sóg mũ gé ver ãjag mỹ. Ũ ag tóg

ãjag tỹ jagnẽ to jũhan sórmũ. Ãjag tỹ jagnẽvĩ kafãn
kónãn han sór ag tógmũ. Ag pijé ãjag tỹ Topẽ vĩmẽ
ja ẽn ri ke tó tĩ'. Ẽn ag vĩ mẽ sór tũg nĩ. 18Ag pijé ẽg
Senhor tỹCristo rãnhrãjhan sór tĩ'. Agnug hã ki rĩr
ag tóg tĩ'. Ón kỹ ag vĩ vỹ mẽ há tĩ, kỹ ũ tỹ hẽn ri ke
ag tóg kri fi sórmũ, ũ tỹ nén ũ vẽnhmỹ to jykrén tũ
ag. Inhmỹ tóg ag tỹ ũ tỹ ge krĩn kónãn hamẽ tĩ. Kỹ
ag vĩ mẽ sór tũg nĩ.

19Ãjag tỹ Topẽ vĩ kri figmũ tag vỹmẽ há tĩ. Vẽnh
karvỹmẽ,kỹ tóg inhmỹsér tĩ sir, ãjag to. Kỹ tógãjag
tỹ vẽjykre há ki kanhró nỹtĩnh há tĩ. Ãjag tỹ vẽjykre
pãno to jykrén tũ nĩn kỹ tóg há tĩ gé.

20 Topẽ vỹ ẽg krĩ kuprãg tĩ. Kãnhmar tóg ẽg mỹ
Satanás tỹ tũ'henhkemũgé,havemnĩ. Kỹ tóg ãjag
vógmãn ke tũ nĩ ha.

Ẽg Senhor tỹ Jesusmỹ sóg to vĩ tĩ, ti tỹ ãjagmỹ ti
tỹ nén ũ há ẽn vin jé.

Paulomré ke ag tỹ Roma ki ke fagmĩ ẽkrég tĩ
21 Inh mré Topẽ rãnhrãj han mũ tỹ Timóteo vỹ

ãjag mĩ ẽkrég tĩ gé, Lúcio ti ke gé, Jasão ke gé,
Sosípatro ke gé, inh kanhkã ag.

22Ũ tỹ Paulomỹ tag rán mũ vỹ tỹ inh nĩ, hã vỹ:
Tércio, he mũ. Kỹ sóg ãjagmĩ ẽkrég tĩ gé, ãjag tỹ inh
mré ẽg Senhor ki ge kỹ nỹtĩn kỹ.

23Gaio vỹ ãjagmĩ ẽkrég tĩ. Ti ĩn krẽm sóg jẽ, kỹ ẽg
tóg ti ĩn krẽm culto han tĩ. Erasto vỹ ãjagmĩ ẽkrég tĩ
gé,ũ tỹ ẽmã jãnkamyki rĩr tĩ ẽn ti. Ẽg régre tỹQuarto
vỹ ãjag mĩ ẽkrég tĩ gé. 24 Ẽg Senhor tỹ Jesus Cristo
mỹ sóg to vĩ tĩ, ti tỹ ãjag kar tar han jé. Ha vẽ.

Topẽmỹ ẽg vĩ há han ke
25Ha mẽ, ẽg jé Topẽ mỹ vĩ há han. Ẽg tar han ki

kanhró tóg nĩ, ẽg tỹ ti ki rã kar krónh ke tũ nĩn jé.
Sỹ ãjag mỹ Topẽ vĩ sér tó mũn hã vẽ, Jesus Cristo
kãmén kỹ. Vãsỹ ẽg tógmẽ ja tũ nĩ, ti vĩ sér tag ti. Ẽg
tỹ vãhãmẽvẽ,Topẽ tỹ ẽgmỹtovẽjykrenĩmkỹ. Prỹg
tỹ hẽn ri ke ki ag tóg mẽ ja tũ nĩ, ẽg jo ke ag. 26Ũri
hã ẽg tóg mẽg mũ. Vãsỹ Topẽ vĩ rán tĩ ag vỹ ẽg tỹ
ũrimẽgmũ tag tó ja nĩgtĩ. Kỹ Topẽ tóg tag to: “povo
karmỹ kãmén nĩ, fóg agmỹ, kanhgág agmỹ, Judeu
ag mré hã,” he ja nĩ, ẽg tỹ ti vĩ mẽ kỹ ti ki ge jé, ti
vĩ kri fi jé, ti tỹ tỹ ẽg Senhor kar jẽ jé. Ti tỹ nén kar
han tũg ki tóg nĩ nĩ, Topẽ ti, ũ tỹ ti han ja tũ ra. Kỹ
tóg tũ' henh ke tũ nĩ gé. Gen kỹ tóg nĩnhmũ.

27Ti hã ne ti pirmỹnénũ kar ki kanhró nĩ', Topẽ
ti. Jesus Cristo hã tóg ẽgmỹ Topẽ ven kemũ. Kỹ ẽg

tóg ti hã mỹ vĩ há han sórmũ. Krỹg henh ke tũ tóg
nĩ, ẽg tỹ ti mỹ vĩ há hanmũ ti. Hã vẽ.

